
Ágrip 

Í starfi mínu sem kennari með áherslu á fjölmenningu hef ég fengið að 

kynnast börnum og fullorðnum einstaklingum af erlendum uppruna.  Með 

þeirri vinnu varð mér ljóst að áhersla á aðlögun að samfélaginu byggir ekki 

síst á félagslegum þáttum og verður þeim ekki eingöngu sinnt innan 

skólanna. Tilgangur þessa verkefnis er meðal annars að vekja athygli á 

mikilvægi þess að hugað sé vel að félagslegum þáttum í aðlögun barna að 

íslensku samfélagi með það í huga að öll börn geti nýtt sér þann þroska og 

tengslanet sem þau öðlast með þátttöku í skipulögðu tómstundastarfi.  

Framkvæmd var eigindleg rannsókn þar sem hún þykir ákjósanleg þegar 

markmið rannsóknarinnar er að fá aukinn skilning á upplifun barna af 

tómstundaiðkun og fá innsýn í félagsleg samskipti þeirra. Tekin voru viðtöl 

við sex börn á aldrinum 10-12 ára af erlendum uppruna. Áhersla var lögð á 

að skoða hvort börnin væru að taka þátt í skipulögðu tómstundastarfi og 

hvort þau tækju þátt út frá vinatengslum eða út frá eigin áhugasviði. Skoðuð 

voru vinatengsl og og félagsleg virkni barnanna og félagsleg staða þeirra 

metin út frá því. Einnig var athugað hvað börnin töldu sig læra af 

tómstundunum.   

Niðurstöður rannsóknarinnar sýna að við val á tómstundum virðist áhugi 

hjá þeim einstaklingum sem hafa sterka sjálfsmynd vega meira en 

vinatengsl, en þau sem eru óöruggari og hafa veik félagsleg tengsl þurfa 

frekar á stuðningi vinar að halda. Flestir viðmælendur áttu erfitt með að 

meta hvað þeir lærðu af þeim tómstundum sem þeir stunduðu.  

Abstract 

Communication in a Globalized Reality 

Leisure Participation of Children of Foreign Origin 

In my profession as a teacher with focus on multiculturalism, it became 

clear to me that social aspects are a big part of adjusting to a new society 

and that most of it will happen outside school time. The purpose of this 

project includes drawing attention to the importance of social aspects in 

children’s lives when adjusting to Icelandic society, bearing in mind that all 

children can grow and mature within the networks they make during 

organized leisure. 

A qualitative study was made in which the desirable goal was to gain an 

understanding of the experiences that children get from leisure 

participation and to gain insight into their social interaction. Interviews 

were conducted with six children of foreign origin between the ages of 10-

12 years. Emphasis was placed on examining whether the children were 

involved in organized recreational activities and whether they took part as a 

result of interaction with friends or out of their own interest. The 

friendships, social activity and social status of the children were surveyed 

and valued accordingly, as well as examining what children thought they 

learned from leisure activities. 

The results of the experiment shows that for individuals with a strong 

self-image choosing leisure activities weighs more than bonding with 

friends, and those who are more insecure and have weak social 

connections, needed support from a friend.  

1 Inngangur 

Undanfarinn áratug hafa skapast nýjar aðstæður á Íslandi þar sem fólk af 

erlendum uppruna hefur sest hér að í mun meira mæli en við höfum áður 

átt að venjast. Þessi breytta mynd samfélagsins kallar á viðbrögð og 

hugmyndir um hvernig best verði staðið að aðlögun og þátttöku nýrra 

Íslendinga sem margir koma frá ólíkum menningarsvæðum. Eins og sjá má á 

tölum frá Hagstofu Íslands þá voru flestir frá Evrópu af þeim sem fluttu til 

landsins með erlent ríkisfang á síðasta ári og þá eru Norðurlöndin meðtalin, 

eða um 73,6%, frá Asíu komu um 10,1%, frá Norður Ameríku um 5,8%, frá 

löndum í Afríku um 3,6%, frá Mið- og Suður Ameríku um 2,6%, frá Eyjaálfu 

um 1% og fólk annars staðar frá var um 3,3% af heildarfjölda (Hagstofa 

Íslands, 2012a). 

Hnattvæddur veruleiki nútímasamfélaga kallar á samstarf á alþjóðlegum 

vettvangi, sveigjanleika vinnuafls og fjármálamarkaða. Sífellt meiri þróun á 

sér stað í átt að opnari fjárfestingum og viðskiptum. Tækniframfarir gera 

það að verkum að fólk athafnar sig í meira mæli á alþjóðlegum grundvelli. 

Hnattrænt hagkerfi sem styður almenna velmegun eykur stöðugleika 

lýðræðisríkja en leggur um leið þá ábyrgð á herðar þeirra að viðhalda 

samfélagslegu trausti, efla umburðarlyndi og standa vörð um félagslegt 

réttlæti. Þjóðfélögin byggja æ meir á breytilegum og tímabundnum 

sjálfsmyndum einstaklingsins sem fylgir netvæðingu og þeirri 

menningarlegu fjölbreytni sem koma skal (Fukuyama, 2000). 

Fjölbreyttar aðstæður samfélagsins hafa skapað þörf fyrir að hugað sé að 

gildum í samkiptum fólks með það í huga að efla félagslega hæfni 

einstaklinga og siðferðisþroska. Það fjölmenningarsamfélag sem hér hefur 

orðið til kallar einnig á hæfni til að takast á við, oft á tíðum, 

mótsagnakenndar kröfur samfélagsins. Efla þarf skilning og getu 

einstaklinga til þess að leysa af hendi hlutverk sín með þekkingu og leikni til 

félagslegra samskipta (Mennta- og menningarmálaráðuneytið, 2011a; 

Mennta- og menningarmálaráðuneytið, 2011b; Mennta- og 

menningarmálaráðuneytið, 2011c). 

Aukinn félagsþroski og skilningur á félagslegum samskiptum er að 

mótast á æskuárum. Á aldrinum 6-12 ára verða börnin sífellt meðvitaðri um 

félagslega og tilfinningalega tilveru sína. Þau leita eftir persónulegu öryggi 

hjá fjölskyldunni en sækjast eftir félagslegu öryggi innan vinahópsins 

(Hrafnhildur Ragnarsdóttir, 1993). 

Talið er að þátttaka barna í skipulögðu íþrótta- og tómstundastarfi hafi 

þroskandi áhrif á einstaklinginn og efli félagslega færni hans. Það gefur 

börnum einnig tækifæri til að hafa samskipti við aðra einstaklinga með 

sömu eða svipuð áhugamál. Það er mikilvægt að þau börn og unglingar sem 

flytja til landsins nái að móta heilbrigða og sterka sjálfsmynd til að vera í 

stakk búin að takast á við þau verkefni sem mæta þeim á lífsleiðinni. Að búa 

börn og unglinga félagslega, tilfinningalega og siðferðilega undir þátttöku í 

samfélaginu er brýnt verkefni. Með auknum skilningi á því verkefni má 

leggja strax í æsku góðan grunn að heilbrigðum samskiptum og auknum 

þroska (Sigrún Aðalbjarnardóttir, 2007). 

1.1 Rök fyrir vali á viðfangsefni 

Tilgangur þessarar rannsóknar er að skoða félagslega færni barna af 

erlendum uppruna og félagslega stöðu þeirra á þeim árum sem þau ættu að 

vera einna virkust í íþróttum- og tómstundum. Fram kom í rannsókninni 

Börnin í borginni að flest börn á aldrinum 10-12 ára stunduðu einhverjar 

íþróttir en eftir því sem þau urðu eldri fækkaði þeim sem voru virk (Svandís 

Nína Jónsdóttir, Hera Hallbera Björnsdóttir, Bryndís Björk Ásgeirsdóttir og 

Inga Dóra Sigfúsdóttir, 2002). Samkvæmt lífsskeiðakenningu Eriksons er 

þetta sá aldur sem barnið er að þróa sig áfram í vitsmunalegri færni, 

sköpun, samskiptafærni og prófa sig áfram í nýjum aðstæðum (Erikson, 

1995). Í samanburðarrannsókn sem gerð var í Ástralíu árið 2009 reyndist 

þátttaka barna af erlendum uppruna sem höfðu annað móðurmál en ensku 

vera mun minni í íþróttaiðkun en þeirra sem höfðu ensku að móðurmáli 

(Australian Bureau of Statistics, 2012). 

Þegar fólk flytur erlendis býr það ekki lengur við það skjól og 

stuðningsnet sem náið samfélag veitir. Tengsl fólks við stórfjölskylduna 

skiptir flesta miklu máli og getur verið mikilvægur liður í vellíðan og 

hamingju fólks (Elsa Sigríður Jónsdóttir, 2007b). Börn af erlendum uppruna 

á Íslandi búa oft ekki við það stuðningsnet sem stórfjölskyldan veitir og oft 

ekki heldur þann stuðning sem náið samfélag veitir, meðal annars vegna 

tungumálaerfiðleika. Þar af leiðandi er ákveðin hætta á að þau einangrist í 

samfélaginu (Brooker, 2002; Nieto 2010).  

Þátttaka og virkni barna af erlendum uppruna í skipulögðu 

tómstundastarfi er því enn mikilvægari á þeim forsendum að þar fá þau 

tækifæri til að tileinka sér félagslega færni til að takast á við nýjar áskoranir, 

öðlast aukið sjálfstraust til að takast á við nýja reynslu og þjálfa notkun 

tungumálsins við ólíkar aðstæður. Um leið og þau efla skilning og tjáningu 

læra þau á nýja samfélagið og geta betur notið þess sem það hefur upp á að 

bjóða (Framtíð í nýju landi 2004-2007, 2007). 

Ef skoðaðar eru tölur um fjölda barna af erlendum uppruna á aldrinum 

10-12 ára hér á landi, sem hafa flust til landsins eða af annari kynslóð 

innflytjenda með íslenskt eða erlent ríkisfang, eru þau um 5% af 

heildarfjölda barna á þessum aldri hér á landi (Hagstofa Íslands, 2012b). Það 

er því full þörf á að hugað sé vel að málefnum þessa hóps. Það er jafnframt 

mikilvægt að foreldrar og þeir sem vinna með börnum hlúi að félagslegum 

og andlegum þroska þeirra (Morrissey og Werner-Wilson, 2005; Feldman og 

Matjasko, 2005). 

Þeir sem starfa með börnum af erlendum uppruna þurfa að leggja 

áherslu á félagslega færniþætti ekki síður en námslega getu. Félagsleg 

samskipti eru börnum afar mikilvæg, þau þurfa tækifæri til heilbrigðra 

samskipta við aðra einstaklinga þar sem þau læra viðeigandi hegðun og 

takast á við áskoranir og ábyrgð (Morrissey og Werner-Wilson, 2005). Að 

búa yfir hæfni til að aðlagast þeim aðstæðum og umhverfi sem börnin eru í 

hefur mikil áhrif á sjálfsmynd, sjálfstraust og að þau finni sig örugg í 

umhverfinu. Börn vilja öðlast viðurkenningu innan félagahópsins en eru 

misjöfn að upplagi og getu. Ef börn tilheyra ákveðnum hópi styrkir það 

sjálfsmynd þeirra, þeim líður betur og eru hamingjusamari (Álfgeir Logi 

Kristjánsson, Inga Dóra Sigfúsdóttir og Jón Sigfússon, 2006). Að vera góður í 

íþróttum eða að spila á hljóðfæri gæti verið ein leið til þess að hljóta slíka 

viðurkenningu. 

Samkvæmt rannsóknum eru meiri líkur á að þau börn sem eru virk í 

tómstundastarfi öðlist aga og þroska til að takast á við ýmsa erfiðleika sem 

þau eiga eftir að mæta síðar á lífsleiðinni og lendi síður í óreglu (Feldman og 

Matjasko, 2005; Hera Hallbera Björnsdóttir, Stefán Hrafn Jónsson, Bryndís 

Björk Ásgeirsdóttir, Inga Dóra Sigfúsdóttir og Jón Sigfússon, 2003; Svandís 

Nína Jónsdóttir, Margrét Lilja Guðmundsdóttir, Álfgeir Logi Kristjánsson, 

Inga Dóra Sigfúsdóttir, Hrefna Pálsdóttir og Jón Sigfússon, 2009).  

1.2 Markmið rannsóknar 

Eins og fram kemur í aðalnámskrá leikskóla (Mennta- og 

Menningarmálaráðuneytið, 2011a) eru börn í eðli sínu félagsverur og njóta 

þess að vera í samskiptum við aðra en sá tími sem þau eiga eftir skóla reynir 

einna mest á félagsleg tengsl og félagslega virkni þeirra. Eins og rannsóknir 

hafa sýnt þá hefur félagslegt umhverfi mikil áhrif á líðan ungmenna (Amalía 

Björnsdóttir, Baldur Kristjánsson og Börkur Hansen, 2009; Feldman og 

Matjasko, 1995; Hera Hallbera Björnsdóttir o.fl., 2003).  

     Rannsóknin hefur hagnýtt gildi og miðar að því að auka skilning 

uppalenda og samfélagsins í heild á mikilvægi þess að börn af erlendum 

uppruna nýti tækifæri sem felast í þátttöku í skipulögðu íþrótta– og 

tómstundastarfi. Bent er á rannsóknir og kenningar sem styðja þá skoðun 

að félagsleg virkni skipti máli fyrir andlegan og félagslegan þroska barna. 

Skipulagt tómstundastarf getur verið vettvangur fyrir börnin að mynda 

vinatengsl við einstaklinga um leið og þau takast á við nýjar aðstæður þjálfa 

þau notkun tungumálsins í félagslegum samskiptum. Þegar börn eru 

félagslega virk minnka einnig líkur á því að þau einangrist og verði einmana 

(Feldman og Matjasko, 1995; Hrefna Pálsdóttir, Inga Dóra Sigfúsdóttir, Jón 

Sigfússon og Álfgeir Logi Kristjánsson, 2011). Í rannsókn Þórodds 

Bjarnasonar frá 2006 um aðstæður íslenskra skólanema af erlendum 

uppruna kemur fram að líðan unglinga af erlendum uppruna í skóla og slök 

félagsleg tengsl við aðra nemendur virðast tengjast tungumálaerfiðleikum. 

Þeir sem hafa annað móðurmál en íslensku eiga áberandi erfiðara í skóla en 

innfæddir og verða frekar fyrir einelti (Þóroddur Bjarnason, 2006). 

Með þátttöku í skipulögðu tómstundastarfi sem miðar að því að allir fái 

þjálfun í félags- og menningarfærni aukum við líkur á því að öll börn nái 

góðri færni á hverju þroskastigi um leið og þau tileinka sér jákvætt viðhorf 

til samfélagsins. Með því ætti gagnkvæm tengslamyndun, skilningur og 

umburðarlyndi að verða eðlilegur hluti daglegs lífs og um leið auka færni til 

samskipta. Það beinir athygli okkar að hversu mikilvægt tómstundastarf er 

þegar kemur að fjölmenningarlegri hæfni einstaklinga sem vísar til 

uppbyggjandi viðhorfa og skilnings í samskiptum í fjölbreyttu samfélagi við 

fólk af öðru þjóðerni eða kynþætti með annan menningarlegan bakgrunn 

(Nieto, 2010; Sigrún Aðalbjarnardóttir, 2007).  

Von mín er sú að rannsóknin ýti undir aukinn skilning á mikilvægi þess að 

börn- og unglingar af erlendum uppruna séu virk í skipulögðu 

tómstundastarfi og að það geti skipt máli fyrir samfélagið í heild sinni.  

1.3 Uppbygging ritgerðar 

Ritgerðin hefst á inngangi þar sem fjallað er um þann grunn sem 

viðfangsefnið er sprottið úr, bent er á gildi rannsóknarinnar og markmið. 

Þar á eftir eru skilgreiningar á mikilvægustu hugtökum. Þá kemur umfjöllun 

um fjölmenningarlegt samfélag þar sem eitt af markmiðum rannsóknarinnar 

er að skoða hvort börn af erlendum uppruna séu virk í íþrótta- og 

tómstundastarfi. Í framhaldi af því er fjallað um þær kenningar sem liggja til 

grundvallar við úrvinnslu ákveðinna efnisþátta, því næst er litið yfir fyrri 

rannsóknir sem tengjast viðfangsefninu. Farið er yfir rannsóknaraðferð, 

undirbúning og framkvæmd rannsóknarinnar og þátttakendur kynntir. Gerð 

er grein fyrir niðurstöðum gagnagreiningar undir fjórum þemum og í lok 

verkefnisins eru niðurstöður rannsóknarinnar ræddar í fræðilegu samhengi. 

2 Skilgreiningar á hugtökum 

Þegar leitað er eftir skilgreiningum á ákveðnum hugtökum er stundum erfitt 

að sjá að ein skilgreining sé réttari umfram aðra og misjafnt er hvort 

fræðimenn greini á milli hugtaka eða hvernig þeir nota þau. Má þar til 

dæmis nefna hugtök eins og félagshæfni (e. social competence) og 

félagsfærni (e. social skill) þar sem ekki er alltaf gerður greinarmunur á 

skilningi eða notkun. Hér notar höfundur hugtakið félagshæfni sem 

yfirhugtak yfir færniþætti sem falla undir samskipti, á meðan hugtakið 

félagsfærni er notað yfir þá hegðun sem á sér stað í félagslegum 

samskiptum.   

Hér að neðan verður gerð grein fyrir nokkrum lykilhugtökum sem koma 

fyrir í verkefninu og hvaða skilning höfundur leggur í þessi hugtök. 

2.1 Nokkur lykilhugtök 

Barn af erlendum uppruna/innflytjandi (e. immigrant): Er einstaklingur af 

erlendum uppruna sem flust hefur búferlum til landsins, er fæddur erlendis 

eða á foreldra sem báðir eru fæddir erlendis eða eru erlendir ríkisborgarar. 

Innflytjendur eiga það allir sameiginlegt að hafa annað móðurmál en 

íslensku en með móðurmáli er átt við það tungumál sem barnið lærir fyrst 

(Félagsmálaráðuneytið, 2007).   

 

Aðlögun að nýju landi: Aðlögun innflytjenda að íslensku samfélagi snýst að 

miklu leyti um að hver einstaklingur læri íslensku til þess að geta orðið 

virkur þegn í sem flestum þáttum samfélagsins (Félagsmálaráðuneytið, 

2007).  

 

Samþætting (e. integration): Ein leið til aðlögunar í nýju landi er að viðhalda 

félagslegum og menningarlegum tengslum við upprunann og vera hluti af 

tveimur menningarheimum. Hinir ólíku menningarhópar leggja áherslu á að 

halda sérkennum sínum í nýju landi á sama tíma og þeir tileinka sér 

menningu meirihlutans (Elsa Sigríður Jónsdóttir, 2007b; Mennta- og 

menningarmálaráðuneytið, 1997).  

Etnísk sjálfsmynd (e. etnic identity): Er hluti félagslegrar sjálfsmyndar og 

vísar til þess hvernig einstaklingurinn samsamar sig við þjóðernisuppruna 

sinn, hvaða hópi honum finnst hann tilheyra út frá því hvaða tilfinningar og 

viðhorf hann hefur tileinkað sér (Elsa Sigríður Jónsdóttir, 2007a).  

 

Menningaraðlögun (e. acculturation): Lífshættir hópa eða þjóða og þær 

bjargir sem fólk notar í viðkomandi umhverfi til að komast af. Hugtakið 

menning nær meðal annars yfir siði, reglur, viðhorf og einnig tengslanet, 

skilning og samskipti fólksins (Elsa Sigríður Jónsdóttir, 2007b).   

 

Tvítyngi (e. bilingualism) og fjöltyngi (e. multilingualism): Færni í skilningi og 

tjáningu á tveimur tungumálum sem einstaklingurinn notar í daglegu lífi. 

Einstaklingurinn hefur á valdi sínu menningarlegar bjargir til að geta tilheyrt 

tveimur menningarheimum. Hjá tvítyngdum börnum er annað tungumálið 

yfirleitt ríkjandi á heimilinu og hitt í skólanum (Elín Þöll Þórðardóttir, 2007; 

Mennta- og menningarmálaráðuneytið, 1997). Með orðinu fjöltyngi er hér 

átt við að einstaklingurinn eigi rætur að rekja til tveggja menningarheima og 

búi í þeim þriðja. Sigurður Konráðsson (2007) skilgreinir hugtakið fjöltyngi á 

þá leið að einstaklingur noti þrjú eða fleiri tungumál en færni í hverju 

tungumáli getur verið mismunandi (Sigurður Konráðsson, 2007).  

2.2 Félagsleg hæfni 

Fjallað er um hugtakið „hæfni“ í sameiginlegum hluta aðalnámskráa fyrir öll 

skólastigin. Þar kemur fram að hugtakið feli í sér meira en þekkingu og leikni 

heldur einnig þroska til siðferðilegra viðhorfa, tilfinningar og hæfni til 

sköpunar, félagslegrar færni og frumkvæði. En um leið taka námskrárnar 

mið af aldri og þroska einstaklingsins ásamt þeim markmiðum sem stefnt er 

að hverju sinni (Mennta- og menningarmálaráðuneytið, 2011a; 2011b; 

2011c). 

Jakob Smári (1993) skilgreinir félagslega hæfni sem getu einstaklingsins 

til að lesa í aðstæður og sýna viðeigandi hegðun. ,,Að búa yfir hæfni til að 

geta tjáð bæði jákvæðar og neikvæðar tilfinningar í samskiptum við aðra“. 

Hann skiptir félagslegri hæfni í þrjá meginþætti. Í fyrsta lagi nefnir hann 

tjáningarhæfni sem hæfni til samskipta með orðum eða án orða og getu til 

að tjá hugsanir eða tilfinningar. Erfitt getur verið fyrir aðra einstaklinga að 

meðtaka skilaboð sem tjáð eru svipbrigðalaust eða óskýrt. Í öðru lagi nefnir 

hann túlkunarhæfni sem mikilvægan lið í samskiptum, þegar við drögum 

ályktanir af orðum annarra, látæði og hegðun. Við drögum ályktanir af 

viðhorfum fólks til manna og málefna sem tjáðar eru með svipbrigðum. Þeir 

sem hafa lélega túlkunarhæfni eiga það til að oftúlka og jafnvel rangtúlka á 

neikvæðan hátt það sem sagt er við þá. Í þriðja lagi er það hæfnin til að 

bregðast við í samræmi við aðstæður, að geta metið hvað er viðeigandi að 

segja og sjá út hvaða möguleikar eru til athafna (Jakob Smári, 1993). Við 

erfiðar eða flóknar félagslegar aðstæður getur verið erfitt að vita hvernig 

best er að bregðast við. 

Samkvæmt Sigrúnu Aðalbjarnardóttur (2007) prófessors í uppeldis- og 

menntunarfræðum felst hæfni einstaklinga til samskipta í ákveðnum 

þroskaþáttum sem eru félagshæfni, samskiptahæfni, tilfinningaþroski og 

siðferðiskennd. Sigrún hefur skilgreint nokkur hugtök sem tengjast gildi 

einstaklinga og samfélaga. Hún notar hugtakið félagshæfni sem nokkurs 

konar yfirhugtak yfir skilning og hæfni fólks í samskiptum, hvernig 

siðferðiskennd fólk hefur þróað með sér og hvernig skilningur þess á 

fyrirbærum og reynslu kemur fram (Sigrún Aðalbjarnardóttir, 2007). Miklu 

máli skiptir fyrir þroska einstaklingsins til fullorðinsára hvaða væntingar 

samfélagið gerir til hans. Það hefur áhrif á sjálfsmynd hans og um leið á þau 

tækifæri sem hann fær til að þroska félagslega hæfni (Hargie, 2006; 

Feldman, 2008). 

Grunnur að samskiptahæfni samkvæmt Sigrúnu er sú hæfni einstaklings 

að setja sig í spor annarra sem vísar til skilnings á eigin sjónarmiðum og 

annarra, og það að geta samhæft mismunandi sjónarmið í samskiptum og 

leyst ágreiningsmál. Hugtakið samskiptahæfni nær til ákveðinna 

þroskaþátta sem tengjast innbyrðis, hvernig einstaklingurinn hugsar um 

samskipti, athafnir og hegðun auk vitsmunaþroska og málþroska. 

Tilfinningaþroski felur í sér að þekkja eigin tilfinningar og hafa stjórn á þeim, 

geta sett sig í spor annarra og sýnt samlíðan og samúð sem tengist aftur 

siðferðis- og réttlætiskennd. Siðferðiskennd og siðferðileg breytni fólks 

byggir á vitneskju og skilningi á siðferðilegum gildum samfélagsins eða þeim 

siðalögmálum sem viðhöfð eru og viðurkennd innan samfélagsins (Sigrún 

Aðalbjarnardóttir, 2007). 

2.3 Félagsfærni og félagslegur þroski barna 

Ritum um þroskaferli barna og unglinga ber saman um að félagsfærni sé 

lærð hegðun sem einstaklingar byrja strax að tileinka sér á æskuárum og á 

sér stað í félagslegum samskiptum (Bee og Boyd, 2009; Berk, 2006; 

Feldman, 2008). Félagsfærni er lærð og stýrð félagsleg hegðun undir 

áhrifum frá ríkjandi þáttum í umhverfinu, henni er beitt í samskiptum við 

aðra á viðeigandi hátt eftir aðstæðum hverju sinni (Hargie, 2006). 

Í aðlanámskrá, almennum hluta er lögð áhersla á mikilvægi heilbrigðrar 

sjálfsmyndar sem grunn að félagsfærni sem miðar að því að einstaklingurinn 

geti átt jákvæð og árangursrík samskipti við aðra. Börn með góða 

félagsfærni hafa hæfni til að koma á framfæri hugsunum sínum, 

hugmyndum og skoðunum og eru líklegri til að eiga frumkvæði og 

árangursrík samskipti. Þeir einstaklingar sem búa yfir þroskaðri félagsfærni 

eru líklegri til að njóta lífshamingju og öðlast þá lífsfyllingu sem þeir sækjast 

eftir (Mennta- og menningarmálaráðuneytið, 2011a; 2011b; 2011c). Að hafa 

tileinkað sér færni til áhrifaríkra samskipta ætti að gefa einstaklingum meiri 

möguleika til árangurs á flestum sviðum lífsins. 

Jákvæð sjálfsmynd er grundvöllur þess að ná góðum árangri í námi 

ásamt því að móta og viðhalda tilfinningalegri og félagslegri vellíðan. Að 

kunna að deila með öðrum, hjálpa og hrósa sýnir félagslegan styrkleika.  

Starfshópur á vegum Reykjavíkurborgar sem vann skýrslu um eflingu 

sjálfsmyndar og félagsfærni barna vann út frá þeirri skilgreiningu að 

félagsfærni væri: 

Félagslega viðurkennd lærð hegðun sem gerir   

manneskjunni kleift að eiga árangursrík samskipti við aðra og 

að forðast félagslega óásættanleg viðbrögð. Í því felst til dæmis 

að kunna að deila með öðrum, hjálpa og hrósa. Að þróa slíka 

færni, til að geta átt góð samskipti við aðra, er eitt af 

höfuðviðfangsefnum bernskunnar. Félagsleg færni barns er 

hæfni þess til að geta á árangursríkan og viðurkenndan hátt 

nálgast persónuleg markmið sín. Börn með  góða félagsfærni 

eru líklegri til að eiga frumkvæði að samskiptum, viðhalda þeim 

og aðlaga sig að breyttum aðstæðum (Hrund Logadóttir, Arndís 

Þorsteinsdóttir, Ásgerður Guðnadóttir, Bryndís Guðmunds-

dóttir, Elísabet Helga Pálmadóttir, Sigrún Einarsdóttir, 

Þorgerður Laufey Diðriksdóttir og Þórdís Bragadóttir, 2008). 

2.4 Tómstundir og mikilvægi þeirra 

Á heimasíðu umboðsmanns barna er lögð áhersla á mikilvægi tómstunda- 

og félagsstarfs sem skilgreint er sem skipulögð starfsemi sem fram fer innan 

samtaka og hreyfinga þar sem þátttakendur starfa saman í frítíma sínum að 

hugsjónum, áhugamálum og markmiðum sem að þeirra mati eru mikilvæg. 

Þátttaka í slíku starfi hefur samfélagslegt gildi sem varðar uppeldi og 

forvarnir. Með þátttöku lærist samvinna, að taka tillit til annarra með 

sameiginlegri ákvarðanatöku ásamt þjálfun í framkomu og hæfni til að tjá 

skoðanir sínar (Umboðsmaður barna, 2012). Það má því segja að þátttaka 

barna og unglinga í tómstundastarfi stuðli að myndun tengslaneta auk þess 

að hafa mikið forvarnarlegt og uppeldislegt gildi. 

Litið er á tómstundastarf sem skipulagðan tíma utan skóla sem stýrt er af 

fullorðnum og þar sem gerðar eru ákveðnar kröfur um ástundun og 

lágmarksárangur. Sem dæmi um það sem flokkast undir tómstundir má 

nefna allskyns íþróttir eða listnám (Amalía Björnsdóttir, Baldur Kristjánsson 

og Börkur Hansen, 2009). 

Hugtakið tómstundir hefur Vanda Sigurgeirsdóttur (2010) lektor í 

tómstunda- og félagsmálafræðum skilgreint á þann hátt að einstaklingurinn 

eigi sjálfur að líta svo á að um tómstundir sé að ræða. Tómstundir eru 

athöfn, hegðun eða starfsemi sem á sér stað í frítímanum og flokkast sem 

slíkar að ákveðnum skilyrðum uppfylltum. Skilyrðin eru að athöfnin, 

hegðunin eða starfsemin sé frjálst val og hafi í för með sér ánægju og 

jákvæð áhrif. Samkvæmt Vöndu má segja að kjarni tómstunda felist í 

vellíðan og aukningu á lífsgæðum fyrir einstaklinginn. 

3 Mismunandi menningarheimar 

Rannsóknir um allan heim sýna að vinátta er afar mikilvæg og hluti af 

félagslegum þroska barna en þar skipta gæði vinskaparins einnig miklu máli 

(Boyd og Bee, 2010; Feldman og Matjasko, 2005). Unglingar eyða yfirleitt 

miklum tíma með vinum og félögum, þessi tími er mikilvægur fyrir 

þroskaferli unglinga, félagslega hæfni og sjálfsmynd þeirra. Stúlkur hafa 

sérstaklega mikla þörf fyrir að eiga bestu vinkonu og að falla inn í hópinn 

(Feldman, 2008). Strákar virðast frekar velja vini sem eiga sömu eða svipuð 

áhugamál. Þegar komið er á fullorðinsár velja einstaklingar frekar að 

umgangast fólk sem deilir sömu eða svipuðum gildum, viðhorfum, hegðun 

og sjálfsmynd (Boyd og Bee, 2010). 

Hvernig unga fólkið nær að aðlagast og móta sína félagslegu og 

menningarlegu sjálfsmynd skiptir miklu máli, sem vísar til huglægs skilnings 

á því hvaða hópi maður tilheyrir. Etnísk sjálfsmynd hvers einstaklings er 

hluti félagslegrar sjálfsmyndar og þeirra tilfinninga og viðhorfa sem því 

tengjast (Elsa Sigríður Jónsdóttir, 2007a). Sterk persónuleg sjálfsmynd barna 

af erlendum uppruna er mikilvægur þáttur í að trúa á eigin getu og efla þá 

færni sem þarf til að fóta sig innan tveggja menningarheima, það er 

upprunamenningu og viðtökumenningu (Elsa Sigríður Jónsdóttir, 2007b; 

Hanna Ragnarsdóttir, 2007a). Menningaraðlögun (e. acculturation) felur í 

sér ferli sem virkar í báðar áttir, það er að fólk sem sest að í nýju landi, 

tileinkar sér hugmyndafræði, gildismat og hegðun sem tíðkast í nýja 

samfélaginu en viðheldur því um leið úr upprunamenningunni (Elsa Sigríður 

Jónsdóttir, 2007b; Santrock, 2005). Gagnkvæm aðlögun þýðir að báðir aðilar 

þurfa að aðlagast breyttum aðstæðum en við einhliða aðlögun er það bara 

þeir sem flytjast til landsins sem aðlagast. Gagnkvæmniaðlögun á líka við 

um samfélagið og tekur mið af þeim samfélagsbreytingum sem eiga sér  

stað því menning viðtökulandsins verður einnig smám saman fyrir áhrifum 

frá þeim sem flytja til landsins (Nieto, 2010).  

Sjálfstæði er mikils metið í vestrænum samfélögum þar sem áhersla er á 

sjálfsmynd, sérstöðu og frelsi til orða og athafna. Á meðan vestræn 

samfélög leggja áherslu á einstaklingshyggju og frelsi framar öllu þá leggja 

austræn samfélög áherslu á samstöðu, samvinnu og á heiður fjölskyldunnar. 

Í vestrænum samfélögum eru samskipti frekar opinská og beinskeytt, 

munnleg tjáning innifelur nokkuð skýr skilaboð og meiningu. Við verðum 

óörugg ef fram kemur tvíræðni eða ósamræmi í framkomu eða munnlegri 

tjáningu. Í austrænum samfélögum er þessu öðruvísi farið, þar er lögð mikil 

meining í samhengi aðstæðna og tengsl viðmælenda. Þar byggjast samskipti 

meira á óbeinum eða óljósum skilaboðum sem viðmælandi túlkar í 

félagslegu samhengi (Hargie, 2006). Það getur því verið flókið fyrir 

innflytjandann, á hvorn veginn sem er, að skilja þennan menningarmun og 

finna sig innan nýja samfélagsins. 

Ungt fólk frá Víetnam á aldrinum 15-25 ára tók þátt í verkefni sem sneri 

að aðlögun þeirra að íslensku samfélagi og skólastarfi. Það reyndist þeim 

erfitt að ná tökum á tungumálinu og eignast íslenska vini sem að mörgu 

leyti er forsendan fyrir því að skilja menningu landsins, þau voru bæði 

einangruð innan skólans og innan samfélagsins. Án góðrar kunnáttu í 

tungumálinu töldu þau sig ekki aðlagast samfélaginu eða öðlast þá menntun 

sem gæti fært þeim aukin lífsgæði. Án tungumálsins var þeim heldur ekki 

fært að mynda vinatengsl við Íslendinga sem gæti orðið til að greiða götu 

þeirra í samfélaginu síðar meir. Skortur á tengslaneti og jákvæðri sjálfsmynd 

hafði helst neikvæð áhrif á aðlögun, möguleika til menntunar og 

framtíðarsýn (Framtíð í nýju landi, 2004-2007). 

Það er því afar mikilvægt fyrir samfélagið í heild að börn af erlendum 

uppruna fái tækifæri til að móta sig í nýja samfélaginu þar sem 

tilfinningalegt heilbrigði og vitrænir þættir þroskast vegna félagslegs 

umhverfis. Ef einstaklingar upplifa sig örugga í umhverfi sínu er líklegra að 

þeir nái þeim lífsgæðum sem þeir sækjast eftir hvað varðar menntun, 

atvinnu og fjölskyldulíf (Putnam, 2000).    

3.1  Samþætting fjölmenningarlegs samfélags 

Á síðastliðnum árum hafa viðhorf um það hvernig standa eigi að aðlögun og 

þátttöku fólks af erlendum uppruna að samfélaginu tekið miklum 

breytingum. Hugtakið fjölmenningarlegt samfélag (e. multicultural society) 

vísar til samfélags sem býr yfir menningarlegum fjölbreytileika sem í 

nútímasamfélögum er einkum þrenns konar. Þetta á við í fyrsta lagi þegar 

þegnar samfélagsins hafa ólíkan bakgrunn, skoðanir og lífsstíl. Í öðru lagi 

þegar sumir þegnar samfélagsins vilja breyta grunngerð samfélagsins og 

þeim gildum sem ríkjandi menning viðhefur. Í þriðja lagi verða til minni 

samfélög innan ríkjandi samfélaga sem sumir þegnar kjósa að lifa eftir og 

viðhalda sinni upprunamenningu, trúarskoðunum og gildum (Hanna 

Ragnarsdóttir, 2007b; Santrock, 2005). 

Sú hugmyndafræði sem mest áhersla hefur verið lögð á til að styrkja 

fjölmenningarlegt samfélag byggir á því sem kallast samþætting, stundum 



 

23 

kallað „the salat bowl theory“. Þetta felur í sér þá meiningu að innflytjendur 

leitist við að tileinka sér ráðandi menningu í nýja landinu en flytji með sér 

eigin menningu sem er samofin hverjum einstaklingi (Santrock, 2005). Hinir 

ólíku menningarhópar viðhalda sérkennum sínum og tungu á sama tíma og 

þeir tileinka sér menningu og tungumál meirihlutans. Til að slík samþætting 

gangi sem best þarf nýja samfélagið að reyna að koma til móts við þarfir 

innflytjenda til að gera þeim kleift að öðlast færni í nýjum menningarheimi 

með því að vera virkir þátttakendur í samfélaginu. Gengið er út frá því að 

fólk af erlendum uppruna missi ekki þau sérkenni sem það býr yfir með því 

að halda tengslum við menningu sína og tungumál því þannig geti það best 

notið sín í samfélagi sem einkennist af margbreytileika. Með því að virða og 

viðurkenna ólíka menningu þá getur það styrkt samfélagið í heild sinni (Elsa 

Sigríður Jónsdóttir, 2007b; Guðrún Pétursdóttir, 1999; Mennta- og 

menningarmálaráðuneytið, 1997). 

Leiðin að markmiðum samþættingar byggir að miklu leyti á gagnkvæmri 

fræðslu og þátttöku, bæði fyrir Íslendinga sem og útlendinga. Fræðslan 

fjallar um það hvað felst í því að búa í fjölmenningarlegu samfélagi og 

hvernig megi koma í veg fyrir fordóma og mismunun. Einstaklingshyggjan í 

samfélaginu vinnur gegn fjölmenningarlegum hugsunarhætti sem innifelur 

að gagnkvæm aðlögun sé nauðsynleg til að vel takist til. Hugtakið 

fjölmenningarlegt samfélag hefur verið skilgreint í stuttu máli sem hópur 

fólks frá mismunandi menningarsvæðum heims og af mismunandi etnískum 

uppruna sem búa saman í einu landi (Guðrún Pétursdóttir, 1999). 

Á síðustu árum hefur áhersla verið lögð á að fólk af erlendum uppruna 

fari þá leið að viðhalda sínum menningarlegu einkennum og verði virkir 

samfélagsþegnar innan nýja samfélagsins og tileinki sér reglur og þau gildi 

sem þar ríkja án þess að missa sérkenni sín. Þessi leið er af flestum talin 

gefa bestan árangur, bæði fyrir einstaklinginn og samfélagið, þar sem 

einstaklingar njóta tveggja menningarheima (Elsa Sigríður Jónsdóttir, 2007b; 

Mennta- og menningarmálaráðuneytið, 1997). 

4 Kenningasmiðir 

Nokkrir fræðimenn hafa sett fram kenningar sem fjalla um hvernig 

einstaklingurinn þroskast og mótast í félagslegu umhverfi. Má þar helst 

nefna þroskakenningu Eriksons (1995) en í henni felst að einstaklingurinn 

gangi í gegnum ákveðin stig í þroskaferlinum, allt frá blautu barnsbeini til 

fullorðinsára. Á hverju þroskastigi verður einstaklingurinn fyrir áhrifum frá 

umhverfi og menningu, það eiga sér stað mikilvæg átök í þróun sjálfsins og 

persónulegum þroska sem einstaklingurinn verður að vinna úr til að komast 

á næsta stig. Því betri tökum sem einstaklingurinn nær á hverju þroskastigi, 

því betur er hann undirbúinn fyrir það næsta, sem færir honum meiri gæði í 

þroska og hefur áhrif á líf hans seinna á ævinni (Erikson, 1995). 

Dr. Robert D. Putnam (2000) hefur mikið fjallað um félagslegt traust og 

gagnkvæmni í samskiptum sem hluta af félagsauði einstaklinga þar sem 

unnið er að sameiginlegum markmiðum á samfélagslegum grunni. Helsta 

markmiðið er að búa til betra samfélag fyrir alla sem næst best með því að 

virkja alla þegna til þátttöku sem gefur möguleika á að byggja upp traust 

samskiptanet með innbyrgðis tengslum þegnanna. 

4.1 Lífsskeiðakenning Eriks Eriksonar  

Erikson var fæddur í Þýskalandi en af dönskum ættum. Hann setti fyrstur 

fram þroskakenningu sem náði yfir allt æviskeið mannsins sem hann byggði 

á tengslakenningu Sigmunds Freuds (Arnór Þrastarson, 2006). 

Í kenningu sinni um þróun sjálfsvitundar leggur Erikson (1995) áherslu á 

að maðurinn gangi í gegnum átta mismunandi þroskastig yfir ævina. Hann 

skiptir þessum stigum á milli ákveðinna aldursskeiða og ákveðin verkefni 

fylgja hverju stigi. Líta má þannig á að á hverju æviskeiði séu andstæðir 

pólar sem skapa togstreitu og móta þroskann þegar einstaklingurinn tekst á 

við þá. Út frá þessari togstreitu getur einstaklingurinn náð meiri styrkleika 

sem gerir hann hæfari til að vera virkur innan samfélagsins. Mistakist 

honum að þróa með sér þann styrk sem þarf til að leysa þau verkefni sem 

fylgja hverju þroskaskeiði getur það leitt til vanmáttarkenndar (Erikson, 

1995; Bee og Boyd, 2009; Martin og Fabers, 2009).  

Kenning Erikson um þroska mannsins á mismunandi æviskeiðum segir til 

um hvaða eiginleika manneskjan er að reyna að þroska hverju sinni. Hér 

verður sérstaklega fjallað um fjórða og fimmta stigið í lífsskeiðakenningu 

Erikson þar sem börn á aldrinum 10-12 ára falla undir fjórða stigið en 

unglingsárin undir það fimmta. 

Fjórða skeiðið í þroskaferlinu einkennist annars vegar af þátttöku eða 

iðni og hins vegar af vanmáttarkennd. Þar eiga sér stað átök á milli 

ánægjunnar sem hlýst af góðum afköstum og velgengni og hins vegar af 

óttanum um að mistakast. Á þessu skeiði fara börnin að hafa mikinn áhuga 

á því hvernig hlutir virka og eru búnir til, meiri áhersla er lögð á hvað þau 

þurfa að kunna og geta. Þau þurfa rými til þess að rannsaka og komast að 

niðurstöðu í þekkingarleit sinni. Ef börnin fá hjálp frá fullorðnum sem leiðir 

þau að niðurstöðu getur það hjálpað þeim að finna fyrir sjálfsánægju og 

öðlast tilfinningu fyrir velgengni. Þetta hefur mikil áhrif á hvernig 

einstaklingnum tekst að þróa með sér gott sjálfstraust. Ef einstaklingurinn 

nær ekki að þroska með sér kjark til að takast á við nýjar aðstæður af ótta 

við að mistakast þá hefur það áhrif á sjálfstraust hans sem heldur aftur af 

honum að prófa sig áfram í nýjum aðstæðum (Erikson, 1995; Martin og 

Fabers, 2009; Santrock, 2006). 

Á fimmta skeiðinu í kenningu Erikson þarf einstaklingurinn að takast á 

við mótun sjálfsmyndar sinnar. Hann mátar sig í ýmis hlutverk til að átta sig 

á eigin persónuleika og hver hann vill verða. Einnig hafa viðhorf 

samfélagsins og menningarinnar mótandi áhrif á sjálfsmynd einstaklingsins 

(Erikson, 1995; Martin og Fabers, 2009; Santrock, 2006).  

Kenningar Eriksons hafa veitt fræðaheiminum  skilning á ferli mannsins 

til sálfélagslegs þroska, en aðrir rannsakendur sem nýtt hafa kenningar hans 

hafa sett fram nákvæmari skilgreiningar og skýrari aðferðir til að leggja mat 

á einstaka þroskaþætti (Bee og Boyd, 2009). 

4.2 Hugmyndir Roberts D. Putnam um félagsauð 

Bandaríkjamaðurinn Dr. Robert D. Putnam (2000) hefur fjallað um hugtakið 

félagsauð. Putnam skilgreinir hugtakið sem ákveðna þættti í félagslífi manna 

sem gerir þeim kleift að byggja upp samskiptanet, siðareglur og traust. 

Hann telur mikilvægt að byggja upp samfélagslegt net og viðhalda því með 

ákveðnum siðareglum og gagnkvæmu trausti þar sem þátttakendur vinna 

að sameiginlegum markmiðum. Forsenda þess að skapa traust milli 

einstaklinga er að þeir þekki samskiptareglur, siði og venjur samfélagsins 

með því að vera virkir þátttakendur, traust er þannig skapað í gegnum 

samvinnuna sem er að hans mati grundvöllur til að skapa öruggara 

umhverfi. 

Miðpunktur félagsauðs er almenn gagnkvæmni í samskiptum. Putnam 

telur að heiðarleiki og traust geti unnið á þeim ágreiningi sem upp kemur í 

félagslífi samborgaranna. Ef félagslegt traust er til staðar þá verður meiru 

áorkað, færri glæpir eru framdir og meiri samhjálp á sér stað. En tíðni glæpa 

getur verið mælikvarði á heiðarleika í samfélaginu. Putnam segir að yngra 

fólkið nú á tímum sé óhamingjusamara en áður var og eigi við fleiri 

vandamál að stríða og vegna þessa sé það líklegra til að taka sitt eigið líf. Á 

þeim stöðum þar sem samfélagslegt net er sterkt eru minni líkur á slíkum 

vandamálum (Putnam, 2000). 

Ef þær erlendu fjölskyldur sem hingað koma taka ekki þátt í 

samfélagslegum athöfnum og eiga í erfiðleikum með að mynda tengsl út í 

samfélagið, við nágranna, vinnufélaga og aðra til áhrifaríkra samskipta, 

hljóta þær að standa verr að vígi en aðrir, með þá möguleika í huga að  geta 

nýtt sér það samfélagslega net sem félagsauður er sprottinn úr sem skapar 

einnig aðstæður fyrir upplýsingaflæði sem getur hjálpað fólki að ná 

markmiðum sínum. Margir fá vinnu, eða annað sem þeir sækjast eftir í 

gegnum persónuleg sambönd (Putnam, 2000; Framtíð í nýju landi 2004-

2007, 2007). Samkvæmt þessu hlýtur það að skipta miklu máli að sam-

félagið vinni markvisst að því að efla samskiptahæfni og félagsfærni 

erlendra barna jafnt og annarra til að þau séu í stakk búinn að efla félagsauð 

sinn sér til framdráttar. 

Mikil áhersla er lögð á hve miklu máli þátttaka og virkni foreldra skiptir 

fyrir uppeldi og menntun barna. Því meiri menntun og félagsauð sem 

foreldrarnir hafa því líklegra er að börnin nái langt í lífinu (Brooker, 2002). 

Samkvæmt Putnam hefur félagsauður mikil áhrif á börn, gagnkvæmni og 

traust í umhverfi þeirra, innan fjölskyldu, skólasamfélags, í vinahópnum og í 

samfélaginu í kringum börnin. 

4.2.1 Félagsfærni sem einn grundvallarþáttur að félagsauði 

Félagsleg færni og myndun vinatengsla fer ekki bara fram á heimilum eða í 

skólum. Þar hefur líka mikil áhrif áhugamál og þátttaka í skipulögðu 

tómstundastarfi (Amalía Björnsdóttir og fl, 2009; Feldman og Matjasko, 

2005). Börnin þurfa að vera skipulögð, mæta á réttum tíma, virða reglur og 

samskiptavenjur. Þar umgangast þau ekki bara jafnaldra sína heldur önnur 

börn bæði yngri og eldri með svipuð áhugamál. Þegar börn taka þátt í 

tómstundum þá þurfa þau að vinna með öðrum og fara eftir fyrirmælum 

sem hefur áhrif á félagsþroska þeirra og sem auðveldar þeim samskipti við 

aðra. Við vinnu að þessari rannsókn verður hugtakið félagsfærni byggt á 

þeirri hugmyndafræði að börnin sem taka þátt í rannsókninni séu að byggja 

upp ákveðinn félagsauð um leið og þau þjálfa félagsfærni sína og styrkja 

vinatengsl með því að taka þátt í skipulögðu tómstundastarfi.      

Í 31. gr. Barnasáttmála Sameinuðu þjóðanna kemur fram að: 

1. Aðildarríki viðurkenna rétt barns til hvíldar og tómstunda, til að 

stunda leiki og skemmtanir sem hæfa aldri þess, og til frjálsrar 

þátttöku í menningarlífi og listum. 

2. Aðildarríki skulu virða og efla rétt barns til að taka fullan þátt í 

menningar- og listalífi, og skulu stuðla að því að viðeigandi og jöfn 

tækifæri séu veitt til að stunda menningarlíf, listir og tómstundaiðju.  

(Barnasáttmáli Sameinuðu þjóðanna, 1992) 

Tómstundir geta verið af ýmsum toga enda misjafnt hvað vekur áhuga 

eða vellíðan hjá hverjum og einum. Eitt af meginmarkmiðum 

tómstundaiðkunar er hún auki vellíðan og hafi jákvæða og merkingabæra 

reynslu fyrir einstaklinginn (Vanda Sigurgeirsdóttir, 2010). Einnig er þátttaka 

í tómstundum mikilvæg sem liður í mótun unglingsára, byggir upp félagslegt 

traust og stuðlar að myndun tengslaneta, eykur samfélagslegan þroska og 

ýtir jafnframt undir jákvæð viðhorf til náms og sálfræðilegs þroska á 

fullorðinsárum (Amalía Björnsdóttir og fl., 2009; Morrissey og Werner-

Wilson, 2005; Feldman og Matjasko, 2005). 

4.2.2 Kenningar Bourdieu um menningarauð 

Frakkinn Pierre Bourdieu (2007) rannsakaði félagslega mismunun í skólum 

og menningarlífi í Frakklandi á síðari hluta 20. aldar. Bourdieu var 

áhrifamikill á því sviði en kenningar hans mótast af þeim stéttamun sem 

rótgróinn er í daglegu lífi og menningu landsins. Framlag hans til kenninga í 

félagsfræði byggir á því hvernig hann umbreytir kenningu Marx um 

auðmagn. Auðmagn er vald sem skapast gegnum vinnu og mótar 

grundvöllinn að stéttaskiptingu og félagsgerð samkvæmt Marx.  Bourdieu 

segir að þessi umbreyting sé táknræn, í gegnum efnahagslegar forsendur 

mótast líf einstaklinga, hópa og samfélags (Bourdieu, 2007). 

Samkvæmt Bourdieu skiptist auðmagn í mismunandi tegundir auðs: Það 

er að segja efnahagslegan auð svo sem fjármagn og eignir, félagslegan auð 

sem getur til dæmis falist í samböndum, kunningsskap og 

fjölskyldutengslum, táknrænan auð sem birtist í frægð, virðingu og 

virðingartitlum og menningarauð sem felst í smekkvísi, sérhæfðri þekkingu 

og því að vera vel máli farinn svo eitthvað sé nefnt (Bourdieu, 2007). Fyrir 

einstaklinga og fjölskyldur er menntun eitt mikilvægasta 

menningarauðmagnið. Freire (1998), sem fjallar í kenningum sínum um gildi 

menntunar og markmið sem verkfæri til gagnrýnnar og lýðræðislegrar 

hugsunar og þá valdeflingu sem menntunin getur falið í sér telur líkt og 

Bourdieu, menntun vera leið til betri framtíðar þar sem viðhorf mótast með 

þekkingu og umræðum með gagnrýnu hugarfari. Félagsauðmagnið skiptir 

miklu máli þegar þú vilt umbreyta menntunarauðmagninu því þá skiptir 

miklu máli hverja þú þekkir (Brooker, 2002; Gestur Guðmundsson, 2008). 

Menningarauðurinn er samofinn persónuleika okkar og innlegg 

uppeldisins tekur sér bólfestu í öllum líkamanum og verður að meira eða 

minna leyti ómeðvitað. Þetta er það sem Bourdieu kallar habitus eða 

veruhátt sem nær yfir alla félagslega og menningarlega reynslu og mótar 

einstaklinginn sem persónu, en hugtakið notar hann til að skýra félagslegt 

og menntunarlegt ójafnrétti. Þeir sem upprunnir eru úr 

meirihlutamenningunni hafa ákveðið forskot á aðra. Habitus vísar til 

reglubundinnar, ómeðvitaðar formgerðar sem einkennir hugsun, skynjun og 

hegðun viðkomandi einstaklings (Bourdieu, 2007). Það getur líka skýrt mun 

á fjölskyldum og einstaklingum innan sama hóps. Það felur í sér bæði 

hvernig fjölskyldan bregst við aðstæðum og hvaða væntingar hún hefur til 

framtíðarinnar (Brooker, 2002). Habitus mótar sjálfsmynd okkar og um leið 

viðhorf til annarra, hann rennur einstaklingnum í merg og bein í kjölfar 

þeirra lífsskilyrða sem einkenna umhverfi hans (Gestur Guðmundsson, 

2008). Fólk sem elst upp í svipuðu umhverfi hefur gjarnan svipaðan habitus. 

Skipti einstaklingur síðar um umhverfi breytist habitus hans smám saman. 

Slík ummótun einstaklinga á sér þó stað yfir langt tímabil (Bourdieu, 2007). 

Menningarauður er afbrigði af víðtækara fyrirbæri sem er táknrænn 

auður en annað form táknræns auðs er félagsauður. Eins og áður er minnst 

á felst hann einkum í því að hafa félagsleg sambönd, vera útséður í að nýta 

þau og afla þeirra. Það skiptir máli í samfélaginu að þekkja „rétta“ fólkið og 

kunna að notfæra sér sambönd en ein hlið félagsauðs er samhjálp. 

Menningarauðurinn og félagsauðurinn eru því innbyrðis tengdir og í þessu 

tilfelli þarf að gefa gaum að samspili þeirra (Bourdieu, 2007). Við erum öll 

alin upp í tilteknum félagshópi þar sem við tileinkum okkur látbragð, 

talsmáta og viðmót vegna áhrifa frá samtímamönnum okkar. Þau börn sem 

alast upp við slakari félags- og menningarlegar aðstæður mótast þar af 

leiðandi af því umhverfi og eru síður talin líkleg til menntunar eða áhrifa 

innan samfélagsins (Freire, 1998; Nito 2010). 

5 Tengsl við aðrar rannsóknir 

Finna má mikið af rannsóknum sem fjalla um frítíma, lífsstíl og heilsu barna, 

börn með fatlanir, frávik eða hegðunarvandamál og félagslegar aðstæður 

þeirra. Erfitt reyndist að finna rannsóknir sem fjölluðu um sama efni og börn 

á svipuðum aldri  og hér er tekið fyrir. Ef litið er til nokkurra rannsókna 

(Amalía Björnsdóttir og fl., 2009; Feldman og Matjasko, 2005, Morrissey og 

Werner-Wilson, 2005; Scott, Lee, Lee, og Kim, 2005) sem tengjast 

viðfangsefni þessarar rannsóknar þá má lesa úr niðurstöðum þeirra þá 

skoðun að framboð á tómstundastarfi skipti máli, efli félagslegan þroska og 

ábyrgðartilfinningu. Það ætti því að hafa góð áhrif fyrir börnin og samfélagið 

í heild að öll börn séu að taka þátt í einni eða fleiri tegundum 

tómstundaiðkana. Hér verður sérstaklega litið til fjögurra slíkra rannsókna. 

Sú fyrsta fjallar um tómstundaiðkun og frístundir barna í 1.,3., 6. og 9. 

bekk grunnskóla hér á landi. Niðurstöður rannsóknarinnar benda til þess að 

það sem börn gera fyrir utan skólatíma hafi mikið að segja um þroska þeirra 

á mörgum sviðum og þar á meðal á félagsfærni, viðhorf og mótun 

sjálfsmyndar. Sá tími sem börn hafa til tómstunda hefur þó styst verulega 

vegna lengingar á skólastarfi. Foreldrar virtust gera sér grein fyrir mikilvægi 

uppbyggilegs tómstundastarfs fyrir börn sín en athygli vakti að 10-20% 

(breytilegt eftir aldri) barna í rannsókninni virtust ekki taka þátt í neinu 

íþrótta- eða tómstundastarfi utan skólatíma. Fram kemur að skipulögð 

dagskrá sé orðin nokkuð löng hjá allstórum nemendahópi. Líkleg afleiðing 

þess er að börn vilja líta á tíma sinn utan skóla sem afþreyingar- og 

hvíldartíma frekar en að nýta hann sem skapandi tíma. Samkvæmt 

rannsókninni var þátttaka stúlkna í listnámi meiri en drengja en virkni í 

annarri starfsemi var svipuð milli kynja (Amalía Björnsdóttir og fl., 2009). 

Aðrar rannsókir hafa sýnt að piltar taka almennt meira þátt í íþróttum en 

stúlkur taka almennt meiri þátt en piltar í öðrum tómstundum (Feldman og 

Matjasko, 1995).  

Í yfirgripsmikil samantekt Feldman og Matjasko (1995) á rannsóknum í 

Bandaríkjunum sem beindust að félagslegri þátttöku og þroska ungs fólks, 

sýna meginniðurstöður jákvæð tengsl. Þeir sem eru virkir í tómstundum og 

taka gjarnan þátt í fleiri en einni starfsemi sýna betri námsárangur og falla 

síður úr námi, minni líkur eru á neyslu vímuefna og kynferðislegri virkni 

meðal stúlkna, fram kemur betri samfélagsleg aðlögun og hærra sjálfsmat, 

minni áhyggjur af framtíðinni og félagslegri einangrun og minni líkur á 

neikvæðri félagslegri hegðun. Þessar niðurstöður byggja aðallega á 

megindlegum rannsóknum á þátttöku ungs fólks í íþróttum og tómstundum 

þar sem unnið er sem hópur án tillits til kyns eða kynþáttar (Feldman og 

Matjasko, 1995).  

Þriðja rannsóknin var framkvæmd í miðvesturríkjum Bandaríkjanna. Þar 

var lögð áhersla á að skoða hvort þátttaka 10 og 18 ára barna í skipulögðu 

starfi hafi jákvæð áhrif á viðhorf og félagslega hegðun, svo sem að deila 

með öðrum, hjálpa og styðja aðra. Fram kemur að unga fólkið þarf að fá 

tækifæri til að taka þátt í félags- og tómstundastarfi sem krefst náinna 

samskipta, veitir þeim áskorun og hvetur þau til ábyrgðar. Niðurstöður 

rannsóknarinnar bentu til að fjölskyldan hafi ekki bein áhrif á samfélegslega 

virkni en að stuðningur hennar skipti máli. Þegar börnin finna stuðning og 

jákvætt viðhorf frá nærsamfélagi og fjölskyldu er líklegra að þau verði virk í 

tómstundastarfinu og nái góðum árangri. Ef unga fólkið hefur góða upplifun 

og viðhorf gagnvart nærsamfélaginu er það einnig líklegra til að styðja aðra 

og hjálpa þeim. Því fjölbreyttara framboð af skipulögðum tómstundum, því 

líklegra er að þau finni eitthvað við sitt hæfi. Á mestu mótunarárum 

æskunnar eyðir ungt fólk gjarnan mun meiri tíma með vinum sínum heldur 

en fjölskyldunni (Morrissey og Werner-Wilson, 2005). 

Sú fjórða sem hér er stuðst við er bandarísk rannsókn þar sem skoðaðar 

voru helstu ástæður þess að börn sem höfðu flust frá Kóreu voru ekki virk í 

tómstundaiðkun. Þar kom fram að skortur á tíma væri helsta ástæðan. 

Skortur á enskukunnáttu eða ótti við mismunun skipti mun meira máli hjá 

þeim sem voru tryggir kóreskri menningu en þeim sem höfðu aðlagast 

amerískri menningu, það er horfðu á amerískt sjónvarp, borðuðu amerískan 

mat og hlustuðu á ameríska tónlist (Scott,  Lee,  Lee,  og Kim,  2005).  

Þessar greinar eru fyrst og fremst til þess fallnar að rökstyðja 

rannsóknarefnið, það er að tómstundastarf er mikilvægur þáttur í að móta 

einstaklinginn og hefur áhrif á þroska hans og færni. Það er ekki síður 

mikilvægt að börn af erlendum uppruna standi jafnfætis jafnöldrum sínum 

og séu líka að nýta sér þær skipulögðu tómstundir sem í boði eru. 

Nokkrar rannsóknir hafa verið gerðar hér á landi þar sem kannað var 
meðal annars þátttaka ungs fólks í íþrótta-, félags- og tómstundastarfi. Ekki 
er að finna margar rannsóknir sem beinast að aldrinum 10-12 ára, áherslan 
er meiri á unglingsárin. Frá árinu 1992 hefur Mennta- og menningarmála-
ráðuneytið staðið að baki samhæfðum rannsóknum þar sem gerð er 
athugun í grunn- og framhaldsskólum landsins undir heitinu, Ungt fólk-hagir 
og líðan þar sem skoðaðir eru þættir eins og heilsa og líðan ásamt íþrótta- 
og tómstundaiðkun og hefur Rannsóknir & greining séð um framkvæmd 

þeirra. Nemendur á aldrinum 10-12 ára tóku síðast þátt í slíkri rannsókn árið 
2011. Þar kemur fram að þeir nemendur sem æfðu íþróttir voru sjaldnar 
einmana en þeir sem ekki stunduðu neinar.  Um 10% nemenda í 5. bekk 
sögðust eiga fáa eða enga vini en hlutfallið minnkaði eftir því sem þau urðu 
eldri (Hrefna Pálsdóttir, Inga Dóra Sigfúsdóttir, Jón Sigfússon og Álfgeir Logi 
Kristjánsson, 2011). Rannsókn sem lögð var fyrir nemendur í 9. og 10. bekk 
sýndi að þátttaka í skipulögðu félags- og tómstundastarfi hefði meðal 
annars áhrif á bætta andlega og líkamlega líðan og drægi úr áhættuhegðun 
(Álfgeir Logi Kristjánsson, Inga Dóra Sigfúsdóttir og Jón Sigfússon, 2006). 
Sama niðurstaða kom fram í könnun á högum og líðan barna í 5. - 7. bekk 
(Svandís Nína Jónsdóttir, Margrét Lilja Guðmundsdóttir, Álfgeir Logi 
Kristjánsson, Inga Dóra Sigfúsdóttir, Hrefna Pálsdóttir og Jón Sigfússon, 
2009). 

Gerð var ítarleg könnun, Börnin í borginni, á högum og líðan 10-15 ára 
barna í Reykjavík á milli borgarhluta sem unnin var á vegum Rannsóknar og 
greiningar árið 2001 (Svandís Nína Jónsdóttir, Hera Hallbera Björnsdóttir, 
Bryndís Björk Ásgeirsdóttir og Inga Dóra Sigfúsdóttir, 2002). Einnig var gerð 
könnun í sjötta, áttunda og tíunda bekk í grunnskólum landsins undir 
heitinu, Heilsa og lífskjör skólanema, sem beindist að lífsstíl, hreyfingu, 
tómstundum og félagslegum tengslum (Þóroddur Bjarnason, Stefán Hrafn 
Jónsson, Kjartan Ólafsson og Andrea Hjálmsdóttir, 2006). Lýðheilsustöð 
(2006) í samstarfi við tuttugu og fimm sveitarfélög gerði viðamikla könnun í 
sjötta, áttunda og tíunda bekk undir heitinu, Allt hefur áhrif einkum við sjálf. 
Spurt var um þætti eins og hreyfingu, líðan, sjónvarpsáhorf, tölvunotkun og 
ástundun tómstunda. Niðurstöður þessara rannsókna hafa sýnt að 
félagslegt umhverfi hafi mikil áhrif á velfarnað ungmenna, því er mikilvægt 
að foreldrar og aðrir hvetji börnin til þátttöku og bæjarfélögin bjóði upp á 
fjölbreytta starfsemi og frambærilegt umhverfi til hvers konar 
tómstundaiðju. 

Félagsfræðingar hafa bent á að unglingar þrói snemma með sér 
ákveðnar skoðanir og smekk sem hefur áhrif á hvernig lífsstíl þeir velja. 
Lífsstíll unglinga mótast að miklu leyti í frístundum þeirra sem þeir eyða 
oftar en ekki utan heimilis og skóla. Samkvæmt könnun sem lögð var fyrir 
grunnskólanemendur á unglingastigi árið 2003 á vegum Rannsóknar & 
greiningar þá eru unglingar sem taka þátt í skipulögðu félags-, íþrótta- og 
tómstundastarfi á vegum ábyrgra aðila síður en aðrir líkleg til að tileinka sér 
lífsstíl sem felur í sér reykingar og neyslu ólöglegra vímuefna (Hera Hallbera 
Björnsdóttir, Stefán Hrafn Jónsson, Bryndís Björk Ásgeirsdóttir, Inga Dóra 
Sigfúsdóttir og Jón Sigfússon, 2003).  

5.1 Rannsóknir á félagslegri færni 

Rannsóknir hafa sýnt að félagsleg færni í jafningjahópi er einn af 

mikilvægum þáttum til varnar sálfræðilegum vanda hjá börnum 

(Hendricsson og Rydell, 2006). Þau börn sem glíma við slaka félagsmótun 

eru líklegri til að eiga í erfiðleikum með samskipti og  tengjast öðrum 

tilfinningalega sem getur leitt af sér að þau eiga fáa vin eða færri en aðrir, 

sem hefur áhrif á stöðu þeirra, gæði vinskaparins er lakari sem gerir börnin 

frekar að fórnarlömbum, til dæmis eineltis (Crawford og Manassis, 2011). 

Þeir einstaklingar sem eru líkleg fórnarlömb eineltis berjast frekar við ótta, 

fælni, vonleysi og reiði (Hodges og Perry, 1999). Samkvæmt viðtölum við 

þolendur eineltis, gerendur og aðra sem koma að slíkum málum getur góð 

félagsfærni og félagsmótun skipt miklu máli fyrir framtíð ungs fólks. Það að 

tilheyra hópi er mikilvægt, sérstaklega á unglingsárunum. Þar æfa þau 

samskipti, læra að hlusta, bera virðingu fyrir öðrum um leið og þau styrkja 

sjálfstæði sitt. Börn sem eiga erfitt félagslega eiga á hættu að fara á mis við 

þetta tækifæri til félagslegs þroska (Svava Jónsdóttir, 2003).  

Sigrún Aðalbjarnardóttur (2007) vann að rannsóknar- og þróunarverkefni 

sem bar heitið Hlúð að félags- og tilfinningaþroska nemenda þar sem 

skoðuð var samskiptahæfni barna og unglinga. Samkvæmt grunnrannsókn 

Sigrúnar á samskiptahæfni kom fram að nemendur sem bjuggu yfir 

þroskaðri rökhæfni, óháð því hvort þeir sýndu þroskaða samskiptahæfni 

eða ekki, náðu betri námsárangri en aðrir. En það sem vekur athygli er að 

þeir nemendur sem bjuggu yfir þroskaðri samskiptahæfni, óháð því hvort 

þeir sýndu þroskaða eða tiltölulega óþroskaða rökhæfni, náðu betri 

námsárangri en aðrir nemendur (Sigrún Aðalbjarnardóttir, 2007). Það 

hvernig einstaklingar meta eigin hæfni er hluti af sjálfsmynd þeirra 

(Ragnhildur Bjarnadóttir, 2002). Þeir sem hafa sterka sjálfsmynd eru líklegri 

til að ná góðum námsárangri (Hanna Ragnarsdóttir, 2007a).  

Niðurstöður langtímarannsóknar sem framkvæmd var í Bandaríkjunum 

og náði yfir 27 ára tímabil gefur sterkar vísbendingar um að góð félagshæfni 

geti leitt til leiðtogahæfileika. Í rannsókninni voru athuguð bein og óbein 

áhrif á ytra umhverfi eða úthverfu (e. extraversion) unglinga og greind (IQ), 

á félagslega færni og hæfileika til forystu á fullorðinsárum. Niðurstöður 

bentu til að góð samskipta- og félagsfærni hafi mikil áhrif á leiðtogahæfni. Í 

ljós kom að persónuleiki og sjálfstraust hafði mikil áhrif en greind hafði aftur 

á móti ekki afgerandi áhrif. 

Börn sem eru í stakk búin að takast á við óþekktar aðstæður frá aldrinum 

2 til 16 ára virðast hafa yfirstigið ákveðinn þröskuld og verða ófeimnari og 

félagslyndari eftir þann aldur. Þau eru ófeimnari við að tala við ókunnugt 

fólk, fara á ókunnuga staði og upplifa nýja reynslu. Þau hafa náð að þroska 

með sér félagsfærni sem nýtist þeim til framdráttar og gerir þau hæfari til 

leiðtogastarfa. Góð samskiptahæfni og jákvæðni er meðal annars það sem 

einkennir áhrifamikinn leiðtoga (Guerin, Oliver, Gottfried, Gottfried, 

Reichard og Riggio, 2011). Samkvæmt rannsókninni getur góð félagsleg 

færni á fullorðinsárum gefið einstaklingum frekari möguleika til forystu og 

til að vera í forsvari fyrir þeim málefnum sem eru viðkomandi hugleikin.  

Hér að ofan hefur verið fjallað um fjölmargar rannsóknir sem sýna fram á 

mikilvægi þess að foreldrar og aðrir sem koma að uppeldis- og félagsmálum 

séu meðvitaðir um mikilvægi félagslegra tengsla barna og unglinga innan 

nærsamfélagsins og virkni þeirra í íþrótta- og tómstundastarfi fyrir 

félagslegan þroska og almenna velferð þeirra. Samkvæmt 

samanburðarrannsókn sem gerð var í Ástralíu árið 2009 þá var íþróttaiðkun 

barna sem hafa ensku að móðurmáli eða fædd eru í Ástralíu um 62-64%,  

á meðan þátttaka barna af erlendum uppruna með annað móðurmál en 

ensku var mun minni eða um 40% (Australian Bureau of Statistics, 2012). 

Rannsóknarspurningin sem lagt var upp með í þessari rannsókn  er “Taka 

börn af erlendum uppruna þátt í skipulögðu íþrótta og tómstundastarfi út 

frá áhuga eða vegna vinatengsla?” Kannað var hvort framboð hæfði 

áhugasviði barnanna, hvaða tómstundum þau velja að taka þátt í og hvers 

vegna. Einnig voru lagðar fyrir spurningar sem tengjast félagslegri hæfni og 

félagslegri stöðu barnanna. Í framhaldi af því er athugað hversu sterk vina 

og félagatengsl þeirra eru og hvernig þátttaka í tómstundum tengist 

félagslegri hæfni barnanna. Skipulagt tómstundastarf getur verið 

tónlistarnám, hóp-íþróttir, einstaklings-íþróttir eða skátastarf svo eitthvað 

sé nefnt. 

6 Rannsóknaraðferð 

Þýði rannsóknarinnar eru 10-12 ára börn af erlendum uppruna í tilteknu 

bæjarfélagi á Vesturlandi. Úrtakið var markmiðsúrtak og voru valin sex börn 

á aldrinum 10–12 ára. Leitast var við að hafa fjölbreyttan hóp barna, bæði 

einstaklinga sem eru virkir í skipulögðu tómstundastarfi og aðra sem taka 

lítinn eða ekki þátt í skipulögðu tómstundastarfi. 

6.1 Hagnýtt gildi rannsóknar 

Eins og áður hefur verið minnst á þá eru það ekki bara börn af erlendum 

uppruna sem einstaklingar sem máli skipta heldur þurfum við að líta á 

viðfangsefnið út frá víðara samhengi. Það skiptir máli fyrir samfélagið í heild 

sinni hvernig nýjum Íslendingum tekst að móta sína menningarlegu 

sjálfsmynd og koma sér upp samskiptatengslum innan samfélagsins. Með 

heilbrigðri og sterkri sjálfsmynd og góðri samskiptahæfni eru börnin betur í 

stakk búin að ná markmiðum sínum á fullorðinsárum (Brooker, 2002; 

Feldman og Matjasko, 2005). Markmið sem við flest eigum sameiginlegt er 

vonin um að skapa okkur gott líf í umhverfi þar sem okkur líður vel.  

7 Framkvæmd og gagnaöflun 

Í rannsóknum með börnum standa rannsakendur frammi fyrir ýmsum 

erfiðum úrlausnarefnum og álitamálum. Þættir á borð við upplýst samþykki, 

trúnað, leynd, vernd og samskipti öðlast aukið vægi í rannsóknum með 

börnum (Jóhanna Einarsdóttir, 2006). Oft er erfiðara að fá þau til að tjá sig 

óhikað og meiri hætta er á að þau segi það sem viðmælandinn vill heyra. 

Það er því mikilvægt að gæta að valdajafnvægi (e. power relation) og ekki 

halli á annan aðilann þegar viðtölin fara fram (Jóhanna Einarsdóttir, 2006). 

Misjafnt er hversu lengi þessi börn hafa búið á Íslandi, flest skildu 

íslensku nokkuð vel en erfiðara gat verið fyrir þau að finna réttu orðin til að 

tjá sig í viðtölunum. Gagnaöflun rannsóknarinnar markast af þessum 

þáttum. Til að bregðast við þessum annmörkum var reynt að umorða og 

endurtaka spurningar til að ná fram auknum skilningi.  

7.1 Þátttakendur 

Þar sem þátttakendur koma úr fremur litlu bæjarfélagi og öll úr sama 

skólanum verða þeir ekki kynntir hver og einn fyrir sig. Þetta er gert 

þátttakendum til varnar þar sem auðvelt getur verið fyrir þá sem til þekkja 

að bera kennsl á þessa einstaklinga.  

Þátttakendur voru sex talsins, börn af erlendum uppruna á aldrinum 10-

12 ára. Þrír þeirra koma frá Póllandi, einn frá Filippseyjum og einn er 

fjöltyngdur, á rætur að rekja til Ungverjalands  og Spánar. Tveir þátttakenda 

búa hjá báðum foreldrum, einn hjá móður og þrír hjá móður og fósturföður. 

Allir eiga þeir eldri eða yngri systkini nema ein stúlkan sem er einbirni. 

Þátttakendur komu á misjöfnum aldri til landsins, allt frá fjögurra ára til tíu 

ára. Þeir hafa verið hér á landi frá tveimur árum allt upp í sjö ár og allir tala 

ágæta íslensku miðað við þann tíma sem þeir hafa verið hér.  

7.2 Vettvangur 

Viðtölin fóru fram í heimabæ barnanna í húsnæði sem þau þekkja til og  

upplifa sig örugg, því varð grunnskólinn fyrir valinu. Með þessu var leitast 

við að auka valdajafnvægi á milli þátttakenda og rannsakanda (Jóhanna 

Einarsdóttir, 2006). Markhópurinn eru börn af erlendum uppruna á 

aldrinum 10-12 ára í tilteknu bæjarfélagi á Vesturlandi. Sex þátttakendur 

voru valdir úr markhópnum með aðstoð kennara í skólanum þeirra. Gætt 

var að því að hafa jöfn kynjahlutföll en ekki sérstaklega gætt að því hvar á 

fyrrgreindu aldursbili börnin væru stödd. Markmiðið var að velja 

fjölbreyttan hóp, einhver sem væru mjög virk í skipulögðu tómstundastarfi 

og önnur sem taka lítið eða ekki þátt. Börnin komu frá þremur þjóðlöndum 

og var eitt af þeim fjöltyngt.  Sá viðmælandi sem hefur búið styst hefur verið 

hér í tvö ár en sá sem hefur verið hvað lengst hefur búið hér í sjö ár. 

Töluverður munur var því á skilningi þeirra og getu til að koma fyrir sig orði.  

7.3 Framkvæmd rannsóknar 

Rannsóknin sem hér verður greint frá fór fram fyrstu dagana í október 2012 

og fjallar um þátttöku barna af erlendum uppruna í skipulögðu íþrótta- og 

tómstundastarfi. Markmiðið var að athuga vinatengsl og félagslega virkni 

erlendra barna, í því felst að skoða hvað þau gera í tíma sínum utan skóla. 

Einnig var markmiðið að athuga félagslega færni barnanna og hvað þeim 

finnst þau læra af þátttöku sinni í skipulögðum íþróttum og tómstundum. 

Eigindleg rannsóknaraðferð varð fyrir valinu þar sem hún þykir 

ákjósanleg þegar markmið rannsóknarinnar er að fá aukinn skilning á 

upplifun einstaklinga af viðfangsefninu og fá innsýn í félagsleg samskipti 

þeirra (Lichtman, 2010). Rannsóknin er framkvæmd með markmiðsúrtaki 

þar sem leitað var til skóla þar sem rannsakandi vissi af börnum af erlendum 

uppruna á réttum aldri fyrir rannsóknina. Beitt var hálfstöðluðum viðtölum 

þar sem rannsakandi fylgir fyrirfram ákveðnum spurningaramma hjá öllum 

viðmælendum en bætir síðan og breytir spurningum eftir framvindu 

viðtalsins með það í huga  að dýpka skilning á viðfangsefninu. Tilgangur 

aðferðarinnar er að reyna að mynda skilning á hlutum í sínu eðlilega 

samhengi og er nálgun af þessu tagi talin góð leið til að átta sig á 

sjónarhorni þátttakenda ásamt því að kynnast reynslu þeirra.  Eigindlegar 

rannsóknir eru gjarnan notaðar þegar skoða á dýptina frekar en breiddina 

(Lichtman, 2010). 

Í viðtölunum var  haft að leiðarljósi að ná fram viðhorfum þátttakenda 

með hálfopnum og opnum spurningum til að afmarka umræðuefnið. Þannig 

gefst tækifæri til þess að  styðjast við ákveðið þema út frá viðtalsramma en 

um leið skapast meiri möguleiki á að fá fram nánari upplýsingar. Þetta 

viðtalsform gefur börnunum tækifæri til að tjá sig með eigin orðum um leið 

og rannsakandi fær tækifæri til að kanna áhuga og félagslega þátttöku 

þeirra. Með eigindleg rannsóknaraðferð gefst kostur á að mynda skilning á 

hlutum í sínu eðlilega samhengi og er nálgun af þessu tagi er talin góð leið 

til að átta sig á sjónarhorni þátttakenda ásamt því að kynnast reynslu þeirra 

(Lichtman, 2010). Áður en gagnaöflun fór fram í byrjun október 2012 var 

leitað tilskilinna leyfa frá foreldrum (sjá viðauka B) vegna ungs aldurs 

þátttakenda og frá þátttakendum sjálfum (sjá viðauka C) og einnig fyrir 

hljóðritun viðtals. Mikilvægt er að þátttakendum sé ljós réttur þeirra til að 

svara ekki einstökum spurningum eða jafnvel hætta í viðtali ef svo ber 

undir. Til að gæta nafnleyndar er nöfnum barnanna og staðarnöfnum breytt 

í vettvangsnótum.  

7.4 Skráning og greining gagna 

Viðtölin voru hljóðrituð með snjallsíma fyrir utan eitt viðtal. Skráðar voru 

vettvangsnótur úr öllum viðtölunum ásamt lýsingu á vettvangi. Jafnframt 

skráði rannsakandi niður athugasemdir meðan á viðtali stóð. Þá var hvert 

viðtal dregið saman í helstu þætti sem þóttu skipta máli fyrir rannsóknina. 

Tilgangur lyklunar er að skipuleggja gögnin og greina sameiginlega 

efnisþætti eða þemu sem fram koma í viðtölum við mismunandi 

einstaklinga. Við úrvinnslu gagnanna átti vel við að nota þemalyklun (e. 

thematic coding), og greina gögnin eftir áhersluatriðum í viðtölum en 

samkvæmt Flick (2006) felur sú tegund lyklunar í sér að gögnin eru greind á 

grundvelli fyrirfram ákveðinnar flokkunar sem byggir til að mynda á 

rannsóknarspurningum eða einhverskonar hugtakagrunni sem lagður er til 

grundvallar í rannsókninni (Flick, 2006). Til að greina þemu gagnanna var 

þeim skipt upp í liti eftir áhersluatriðum. Við úrvinnslu og greiningu voru 

gögnin flokkuð upp í töflu eftir þemum rannsóknarinnar. 

Þau hugtök sem lögð voru til grundvallar í rannsókninni eru tómstundir 

og félagsfærni. Vanda Sigurgeirsdóttir (2010) skilgreinir tómstundir sem 

athafnir, hegðun eða starfsemi í frítímum sem hægt er að flokka sem 

tómstund að ákveðnum skilyrðum uppfylltum. Til að öðlast dýpri skilning 

yfir hugtakið tómstundir nálgast Vanda það út frá fimm sjónarhornum sem 

eru; sá tími sem gefst til að gera það sem hver og einn vill, athöfn eða 

starfsemi sem fólk velur að eyða tíma sínum í, gæði tómstundanna í þeim 

skilningi að þær veiti einstaklingnum meiri lífsfyllingu og ánægju, viðhorf 

einstaklingsins til tómstundanna og hvaða reynslu og skilning hann leggur í 

þær og að lokum hvaða hlutverk eða notagildi tómstundin hefur fyrir 

einstaklinginn.  

Á vegum Reykjavíkurborgar var unnin skýrsla um eflingu sjálfsmyndar og 

félagsfærni barna í leik- og grunnskólum. Þar var félagsfærni skilgreind sem 

félagslega viðurkennd lærð hegðun sem gerir okkur kleift að eiga 

árangursrík samskipti við aðra og geta forðast félagsleg óásættanleg 

viðbrögð. Góð félagsleg færni veitir tækifæri til að nálgast persónuleg 

markmið og kjark til að eiga frumkvæði að samskiptum, að takast á við nýjar 

aðstæður og hæfni til að vera virkur innan samfélagsins (Hrund Logadóttir, 

Arndís Þorsteinsdóttir, Ásgerður Guðnadóttir, Bryndís Guðmundsdóttir, 

Elísabet Helga Pálmadóttir, Sigrún Einarsdóttir, Þorgerður Laufey 

Diðriksdóttir og Þórdís Bragadóttir, 2008). Þessar skilgreiningar á þeim 

hugtökum sem liggja til grundvallar í rannsókninni voru leiðarvísir við 

greiningu gagnanna. 

Þegar metin er félagsleg staða erlendu barnanna er stuðst við 

lífsskeiðakenningu Eriksons hvað varðar sjálfsmynd, persónulegan styrkleika 

og hvernig börnin upplifa sjálfan sig í hlutverkum sínum. Sterk persónuleg 

sjálfsmynd er mikilvægur þáttur í að trúa á eigin getu sem stuðlar að betri 

menningarlegri færni (Elsa Sigríður Jónsdóttir, 2007b).  

Kenningar Putnams voru hafðar að leiðarljósi þegar athuguð voru 

félagstengsl erlendu barnanna við það samfélagslega net sem þau búa í. Þá 

er átt við að börnin séu virk úti í samfélaginu og vinni að því að byggja upp 

traust sem verður til í gegnum samvinnu. Sú  samvinna hefur síðan áhrif á 

samfélagið í heild því ef einstaklingurinn finnur fyrir öryggi í samfélaginu 

sem hann býr í þá líður honum betur (Putnam, 2000). 

Við greiningu gagnanna voru svör allra viðmælanda við hvert 

umræðuefni borin saman til þess að meta gögnin út frá viðbrögðum 

viðmælenda við spurningunum. Með kóðun var fundið það sem er 

sameiginlegt í viðtölunum og það sem er ólíkt í þeim (Lichtman, 2010). 

Byrjað var á kóðun gagnanna með því að auðkenna mikilvæga þætti og 

meta hversu virk börnin eru í tómstundastarfi og hvernig það tengist 

félagslegum samskiptum þeirra. 

7.5 Áherslur í viðtölum  

Mikilvægt er að þátttakendur skilji þau hugtök sem liggja til grundvallar í 

rannsókninni. Í því skyni var farið yfir hugtök og þau útskýrð ef þurfa þótti. 

Til að fá fram heildarmynd af þeim gögnum sem aflað var, voru þau flokkuð 

eftir eftirfarandi áhersluþáttum: 1) hversu virk börnin eru í frítíma og 

skipulögðu tómstundastarfi, 2) hvaða tómstundir börnin iðka og hvaða 

lærdóm þau draga af þátttöku sinni, 3) hversu sterk vina- og félagatengsl 

barnanna eru og 4) hvernig þátttaka í  tómstundum tengist félagslegri hæfni 

barnanna. 

8 Niðurstöður 

Þau þemu sem greind voru í gögnunum voru félagsleg virkni, tómstundir, 

vinátta og félagsfærni. Nöfnum barnanna hefur verið breytt í gögnunum. 

8.1  Félagsleg virkni 

Til að koma samræðunum af stað og beina börnunum að viðfangsefninu var 

byrjað á að kanna hvað þeim finnst skemmtilegast að gera og hvernig þau 

nýttu frítíma sinn. Öll börnin nema eitt nefndu að þau væru mikið heima 

eftir skóla að læra eða fara í tölvuleiki, drengirnir og ein stúlkan nýttu einnig 

tímann í leiki með vinum sínum. Stúlkurnar hjálpa til heima og þær sem eiga 

yngri systkini passa þau stundum. Ein þeirra sagði einnig: „Mér finnst samt 

mjög gaman að baka.“ Stúlkurnar nefna badminton, fimleika eða dans sem 

áhugamál og tómstundaiðkun. Þær umgangast færri, aðeins ein þeirra var 

með vinkonu ef hún var ekki heima, hún nýtir útiveruna í að hjóla, fer í sund 

eða er að hoppa á trampólíni sem dæmi. Katarina er mest heima í frítíma en 

er virk í tómstundaiðkun, hún hefur búið lengst á Íslandi af stúlkunum. Af 

þeim er áhugasvið Sofiu mest afmarkað og er hún mun minna félagslega 

virk en hinar stúlkurnar sem komu í viðtal. Drengirnir nýta frítíma sinn meira 

í leikjum úti með vinum og  félögum. Þeir nefna allir fótbolta sem áhugamál 

og tómstundaiðkun og tveir nefna körfubolta en fara samt ekki á æfingar. 

Drengirnir eru meira félagslega virkir í sínum frítíma, eru meira úti í 

hópleikjum og hitta þar fleiri krakka. Af þeim eru Elvar og Tomas einna 

virkastir, en þeir hafa búið lengst á Íslandi af strákunum. Tomas segir samt 

þegar hann er spurður hvað hann geri eftir skóla: „Læra heima og svo fer ég 

bara á æfingu.“ En þegar hann er með vini sínum: „Erum annaðhvort heima 

hjá honum í Play Station eða við förum bara út.“ Þeir spila stundum 

körfubolta eða: „Við förum oft út í fótbolta og förum bara þú veist...“ Tomas 

hefur verið á Íslandi lengst af þeim krökkum sem komu í viðtal og talar 

ágæta íslensku. Elvar hefur verið hér tveimur árum skemur en Tomas. Þegar 

Elvar er spurður hvað honum finnist skemmtilegt að gera eftir skóla, svarar 

hann: „ umm, vera í fótbolta..“ Og „..og leika mér með vinum mínum..og 

eitthvað svona vera með bróður mínum og eitthvað.“ Hann eyðir líka 

nokkrum tíma með vini sínum í Play Station eða á trampólini. Adam segir, 

þegar hann er spurður hvað hann geri eftir skóla: „Er mikið heima að læra 

eða með vini mínum og stundum bróður mínum, eða hann með okkur líka.“ 

En hann er oft í fótbolta og körfubolta þegar hann er úti í frítíma. Af þessu 

má sjá að öll börnin eru félagslega virk að einhverju leyti nema ein stúlkan, 

hin taka þó misjafnlega mikinn þátt í félagslegum athöfnum. 

8.2 Tómstundir 

Ein af megináherslum viðtalsins fjallar um tómstundaiðkun.  Þar var leitað 

eftir því að fá fram áhugasvið barnanna, virkni þeirra og lærdóm. Í 

rannsókninni kom fram kynjaskipt val á tómstundunum, drengirnir velja 

fótbolta en badminton og dans er vinsælast hjá stúlkunum. 

Katarina er virkust í tómstundunum af börnunum. Frá því um haustið 

mætir hún allt að fimm sinnum í tómstundir yfir vikuna. Hún sækir dans, 

fimleika og kór, stundum mætir hún líka í TTT sem er starf á vegum 

kirkjunnar fyrir tíu til tólf ára krakka. Hún sækir einnig pólskan skóla til 

Reykjavíkur einu sinni í viku. Katarina valdi tómstundirnar út frá hvatningu 

og stuðningi foreldra sinna og eigin áhuga, eins og hún sagði sjálf frá: „Út af 

því að pabbi minn sagði að ef ég æfi fimleika þá verður maður samt líka 

flottur og þannig.“ Katarina er mjög meðvituð um praktískan ávinning af 

sinni tómstundaiðkun, hún æfir líka dans: „ .... kannski er kannski er 

skemmtilegasta lagið sem mér finnst þá get ég bara dansað við það.“ Og 

söng æfir hún til að styrkja röddina og til að læra að nota hana.  

Tveir af drengjunum æfa fótbolta af kappi. Þeir mæta á æfingar þrisvar 

til fjórum sinnum í viku. Báðir hafa þeir æft frá því að þeir voru ungir. 

Fótbolti er eina áhugamál Elvars og æfði hann líka í heimalandi sínu áður en 

hann kom til Íslands. Elvar ólst upp við fótboltaáhuga: „.... mér finnst það 

skemmtilegt og líka af því að pabbi minn var svona fótboltamaður ...“ Er 

samt að velta fyrir sér að taka tíu vikna námskeið í fimleikum eða karate til 

að styrkja sig meira. Tomas hefur haft áhuga á fótbolta frá því að hann var 

lítill. Vinur hans var líka í fótboltanum en Tomas sagðist hafa valið þessa 

tómstund út frá áhuga. Adam er ekki í tómstundastarfi eins og er en hefur 

áhuga á að æfa fótbolta og badminton. Hann var einu sinni í fótbolta og 

skátum. Adam þekkir marga í fótboltanum og ætlar að byrja aftur að æfa.  

Greta hefur tvisvar byrjað að æfa badminton en hætti í bæði skiptin. 

Finnst badminton skemmtilegt en hætti í bæði skiptin vegna þess að hún 

náði ekki tengslum við krakkana, eins og hún sagði sjálf: „Það var leiðinleg 

krakkar í badminton.“ Krakkarnir gáfu sig ekki á tal við hana og hún upplifði 

sig útundan. Greta byrjaði í dansi í haust, vinkona hennar var að æfa dans 

og Gretu líkar vel. Sofia er ekki í tómstundum en langar í fimleika. Systur 

hennar langar í badminton en er ekki heldur að æfa. Þær eiga báðar 

vinkonur sem eru í þessum tómstundum. Sofia gæti líka hugsað sér að æfa 

badminton.  Hún virtist vera búin að hugsa um þessi mál og greip fram í fyrir 

rannsakanda áður en hann náði að klára setninguna með mjög ákveðið 

„nei“ þegar hún var innt eftir því hvort hún væri að taka þátt í 

tómstundastarfi. Þegar málið var tekið aftur upp seinna í viðtalinu sagði hún 

að: „kannski“ færi hún að æfa. Ekki kom fram að ástæðan væri vegna 

kostnaðar þar sem ekki var spurt um það skýrum orðum.  

Flestir krakkarnir áttu erfitt með að svara því hvað þau lærðu af 

tómstundunum eða áttu erfitt með að átta sig á um hvað væri verið að 

spyrja. Enginn nefndi að hann vildi stunda aðrar tómstundir en þær sem 

voru í boði.  

8.3 Vinátta 

Önnur megináhersla viðtalsins fjallaði um vináttu og vinatengsl. Þar var 

markmiðið að fá fram ákveðna sýn á félagslega stöðu barnanna. Greining 

gagna sýndi að öll eiga börnin einhvern sem þau skilgreina sem „besta vin 

eða vini“ sem þau hafa mest samskipti við. Fæst voru þau vinamörg en flest 

hafa samskipti við fleiri krakka í gegnum tómstundir, í skólanum og þeir sem 

tóku þátt í hópleikjum í frítíma. 

Sá drengur sem hefur sterkustu félagslegu tengslin er mest með 

íslenskum krökkum. Hann er vinamargur og spilar fótbolta af kappi. Þegar 

hann var spurður um bestu vini taldi hann þá upp: „Óli Stefáns, Ólafur Helgi 

og margir sem eru í bekknum mínum“. Og  „..ég á vin sem er í Fjallaskóla og 

hann er frá Englandi en talar samt íslensku.“ Þessi viðmælandi er 

fjöltyngdur, flutti hingað frá Ungverjalandi og er úr stórum systkinahópi. 

Sjálfstraust hans kemur fram í því að honum finnst sér ganga vel í skólanum 

og hefur fengið viðurkenningu fyrir að standa sig vel í fótboltanum. Hann 

ætlar sér að prófa að æfa fleiri íþróttir án þess að einhver vinur hans ætli 

með honum. Stúlkan sem er virkust í tómstundum hefur myndað vinatengsl 

við aðrar stúlkur í hverri tómstund fyrir sig sem hún umgengst samt ekkert 

að ráði þar fyrir utan. Hún sagði: „Það er líka ein vinkona mín sem er æ með 

mér, hún er svona 8 ára og hún er í hópnum með okkur út af því að hún er 

svo góð í fimleikum. Hún er eiginlega og Malla eru bestu vinkonur mínar í 

fimleikum.“ Þetta kom einnig fram í fleiri tómstundum sem hún iðkaði: „Í 

dansi er það baara Sigga og í kórnum er það næstum því allir.“ Þannig er 

það líka með vinatengsl í skólanum. Af þessu er ljóst að hún gerir ekki alveg 

greinarmun á vina- og félagatengslum þar sem hún telur allan bekkinn vera 

vini að undanskildum einum sem henni finnst ekki haga sér vel. Þegar hún 

var spurð svaraði hún: „Já, allan bekkinn og svo á ég, já allan bekkinn, nei 

nema einn strák af því að hann er alltaf að lemja krakka og þannig.“ Besta 

vinkona hennar á heima í Póllandi og eru þær í tölvusambandi. Hin fjögur 

börnin nefna að þau eigi einn góðan vin. Tvö þeirra eiga besta vin frá 

Íslandi, þau eru bæði að taka þátt í einni tómstund  þar sem besti vinur 

þeirra var að æfa á undan þeim. Þau vildu þó bæði meina að þau hefðu 

valið þessa tómstund út frá eigin áhuga. Hin tvö eiga besta vin frá sama 

upprunalandi og þau sjálf koma frá, þau eiga það einnig sameiginlegt að 

taka ekki þátt í neinum tómstundum á þeim tíma þegar viðtalið ver tekið. 

Drengurinn á besta vin sem er tveimur árum eldri en besta vinkona 

stúlkunnar er ári yngri. Hún hefur einnig tengsl við eina íslenska stúlku í 

skólanum sem er í sama bekk.  

8.4 Félagsleg færni 

Til þess að fá innsýn í félagslega færni barnanna og hvernig þau takast á við 

vandamál sem upp koma meðal vinanna, var jafnframt spurt um þætti sem 

snúa að samskiptum. 

Katarina virkar opin og örugg með sig, hún er ekki mikið að umgangast 

vini sína fyrir utan tómstundirnar. Þegar hún fór heim til Póllands síðast liðið 

sumar og hitti bestu vinkonu sína þar var vinkonan búin að útbúa lista yfir 

það sem þær tækju sér fyrir hendur: „Já, þegar ég kom og þá sagði hún: 

„við þurfum að gera allt fyrir þetta, fyrir allt sem við vorum ekki búnar að 

hittast“ og eftir þessum lista fóru þær. Þegar hún var spurð hvernig hún 

leysti úr ágreiningsmálum þá svaraði hún:“ ...hún var bara eitthvað var bara 

allt í einu að ráðast á mig, þá allt í einu datt ég.....og við fórum bara að 

skellihlæja...“. Í stað þess að taka á móti og rífast við vinkonu sína þá leiðir 

hún málið hjá sér og  lætur það enda með hlátri. Elvar var rólegur og 

kurteis, hann býr við ákveðnar reglur heima sem hann virðir. Hann á marga 

vini og hefur sterk félagsleg tengsl. Hann sagðist ekki rífast við vini sína. 

Þegar hann var spurður að því hver réði hvað þeir færu að gera sagði hann: 

„Nei bara, hugsum til dæmis um kannski eitthvað úti og þá segir einhver 

„förum út“ og þá segjum við „já eða nei“, þú veist, eitthvað þannig.“  Þannig 

komast þeir að samkomulagi um hvað þeir ætla að taka sér fyrir hendur. 

Elvari finnst samt erfitt að þurfa að tjá sig fyrir framan bekkinn.  

Adam virkar nokkuð öruggur með sig, hann á ekki marga vini en besti 

vinur hans er tveimur árum eldri og Adam finnst sjálfsagt að hann ráði þar 

sem hann er eldri. Fyrir honum er það ekki erfitt að tjá sig og segja sína 

skoðun fyrir framan bekkinn. 

Aðeins tvö af börnunum sögðust rífast stundum við vini sína og talast 

ekki við í smá tíma en færu síðan að biðja hvort annað afsökunar. Þessir 

krakkar eiga einn góðan vin og nokkuð jafnræði virðist ríkja með þeim.  

Af þessum viðmælendum mínum er það Sofia sem hefur fæst tækifæri til 

að þroska félagslega færni í fjölbreyttum félagslegum samskiptum. Hún er 

ekki í tómstundum og er ekki í samskiptum við marga krakka. Hún talar með 

lágri röddu og virkar feimin og hlédræg. Sofia virðist ekki eiga auðvelt með 

að tengjast krökkunum og er mikið heima eftir skóla. Henni finnst óþægilegt 

að þurfa að tjá sig fyrir framan bekkinn.  

Engum þeirra fannst erfitt eða óþægilegt að biðja kennarana sína um 

hjálp en helmingnum af hópnum fannst óþægilegt að tala fyrir framan 

bekkinn. En félagslegur styrkur virðist þó ekki hafa afgerandi áhrif á hversu 

framfærin þau eru. Á heildina virtust börnin taka skynsamlega á málum, 

eiga almennt góð samskipti við vini sína og ágreiningur verður ekki að 

stórmáli á milli þeirra eða verður þess valdandi að þau tali ekki við vini sína í 

lengri tíma.  

9 Umræðukafli 

Viðmælendur eru ólíkir einstaklingar sem hafa mismunandi bakgrunn og 

hafa haft mislangan tíma til aðlögunar. Þeir standa heldur ekki jafnfætis 

hvað varðar kunnáttu í íslenskri tungu. Unnið er fjölbreytt starf varðandi 

íþróttir og tómstundir barna í bæjarfélaginu þar sem rannsóknin fór fram. 

Ekkert barnanna nefndi að þau vildu geta stundað aðrar íþróttir eða 

tómstundir en þær sem eru í boði. Send eru út dreifibréf til að kynna það 

starf sem er í boði en búast má við því að  foreldrar erlendu barnanna eigi 

oft á tíðum erfitt með að skilja hvað þar er skrifað. 

Hafa verður í huga að viðmælendur eru af erlendum uppruna og áttu 

stundum í erfiðleikum með að skilja innihald spurninganna og koma orðum 

að því sem þeir vildu segja. Reynt var að einfalda og umorða spurningar 

með dæmum og spyrja aftur og nánar um ákveðin atriði sem fram komu í 

viðtölunum. Þrátt fyrir það setur þessi takmörkun viðmælenda á skilningi og 

tjáningu ákveðið mark á rannsóknina og niðurstöður hennar.  

9.1 Félagsleg virkni 

Leitast var við að draga fram félagslega virkni í frítíma, áhugaefni og 

tómstundaiðkun. Hér skarast oft áhugaefni barnanna og þær tómstundir 

sem þau velja. Flest börnin voru mikið heima eftir skóla sem þau nýttu 

meðal annars í að læra. Ef litið er til kenninga Putnams (2000) í þessu 

sambandi er ljóst að drengirnir voru almennt að nýta sinn tíma meira í 

félagslega virkni sem gæti hjálpað þeim að byggja upp samfélagslegt net 

með persónulegum samböndum og trausti. Samkvæmt Putnam er traust 

skapað í gegnum samvinnu þar sem allir þekkja leikreglurnar. Með 

félagslegri virkni gefst tækifæri til að mynda tengsl út í samfélagið sem gætu 

nýst til áhrifaríkra samskipta. Drengirnir tóku allir mikinn þátt í hópleikjum 

þegar þeir voru úti við auk þess stunduðu þeir allir fótboltaæfingar nema 

einn sem var þó á leiðinni að byrja. Stúlkurnar eru síður að nýta sinn tíma til 

áhugamála, þær eru meira að hjálpa til heima, aðeins ein þeirra eyddi tíma 

með vinkonu sinni í afþreyingu og tvær af stúlkunum tóku þátt í 

tómstundastarfi. Önnur af þeim er mjög virk í tómstundastarfinu og er að 

byggja upp félagsleg tengsl sem samkvæmt Putnam (2000) gæti komið 

henni vel. Ef á heildina er litið er það einn strákur og ein stúlka af þeim sem 

tóku þátt í rannsókninni  sem eru mest félagslega virk. Þeirra ávinningur af 

þeim félagsauði sem þau ná að afla sér ætti samkvæmt Putnam (2000) að 

nýtast þeim til sér til framdráttar. Stúlkan sem sýnir litla félagslega virkni 

nema á skólatíma fær kannski ekki það tækifæri sem samkvæmt Erikson 

(1995) er æskilegt til að þroska félagslega þætti og gott sjálfstraust. 

Í rannsókn Ragnhildar Bjarnadóttur (2002) kom fram að þeir sem hafa 

jákvætt álit á eigin hæfni eru líklegri en aðrir til að hafa meiri ánægju af 

áhugamálum sínum og til að hafa meira sjálfstraust. Þetta á sérstaklega við 

um þá sem stunda formleg áhugamál. Minna má á að börn hafa minni 

frítíma en áður var vegna lengri skóladags og jafnframt hefur skólaárið verið 

lengt um nokkrar vikur (Amalía Björnsdóttir, o.fl., 2009). Þátttaka barna í 

tómstundastarfi hefur einnig aukist verulega sem leiðir til þess að frítími 

eða frjáls tími barna er minni en áður var. 

9.2 Tómstundir 

Athugað var hversu virk börnin voru í íþrótta- og tómstundastarfi og hvað 

þau töldu sig læra af hverri tómstund fyrir sig. Í bæjarfélaginu þar sem 

rannsóknin fór fram er almennt mikill áhugi fyrir allskyns íþróttum. Þátttaka 

barna í skipulögðu tómstundastarfi er mikilvægur liður í mótun á viðhorfum 

barna og unglinga og leggur drög að gildismati þeirra og sýn á samfélagslegt 

hlutverk sitt (Amalía Björnsdóttir, Baldur Kristjánsson og Börkur Hansen, 

2009). Samkvæmt Vöndu Sigurgeirsdóttur (2010) á tómstundin að vera 

frjálst val og fela í sér ánægju og hafa jákvæð áhrif fyrir einstaklinginn. Ef 

tómstundin er ekki að skila einstaklingnum vellíðan eins og raun varð á hjá 

einni stúlkunni sem tvisvar reyndi að stunda æfingar á badminton þá 

upplifir hún ekki þau jákvæðu áhrif á lífsgæði sem tómstundin ætti að veita 

henni samkvæmt Vöndu Sigurgeirsdóttur (2010).  

Í rannsókninni kemur fram að við val á tómstundum virðist áhugi hjá 

þeim einstaklingum sem eru öruggir með sig vega meira en vinatengsl, en 

þau sem eru óöruggari og hafa veik félagsleg tengsl þurfa frekar á stuðningi 

vinar að halda til að vera virk í tómstundum. Einnig má greina að þau eru 

síður að stunda þá tómstund sem annars væri fyrsta val hjá þeim. 

Niðurstöður sýna einnig að þeir einstaklingar sem hafa náð tengslum við 

íslensku krakkana eða eiga íslenska krakka sem vini eru líklegri til að stunda 

skipulagðar íþróttir eða tómstundir. 

Viðurkennt er að þátttaka í félags- og tómstundastarfi skapar börnunum 

tækifæri til að læra hvernig þau eiga að hegða sér innan samfélagsins í 

stærra samhengi. Þar fá börnin tækifæri til að reyna sig meðal annars í 

samskiptum, tjáningu og bera virðingu fyrir öðrum og sýna síður sjálflægni í 

orðum og athöfnum (Morrissey og Werner-Wilson, 2005). Það var aðeins 

ein stúlka sem var mjög virk í félagsstarfi og sótti fleira en eina 

tómstundaiðju, auk þess var val hennar fjölbreytt. Það getur gefið henni 

ýmis tækifæri til persónulegra tengsla og félagslegs þroska þar sem hún er 

að umgangast mismunandi félagahópa og hver tómstund krefst ólíkrar 

færni. 

Þar sem drengirnir höfðu frekar einhæft áhugamál má ætla að þeir séu 

að einhverju leyti að hitta sömu einstaklingana bæði í frítíma og þegar þeir 

sækja íþróttaæfingar. En það getur aftur á mót gefið þeim tækifæri til 

styrkari félagslegri tengsla við þá einstaklinga sem deila sömu áhugamálum 

og stunda sömu æfingar þar sem þeir eyða meiri tíma saman. 

Aðeins einn viðmælandi gat tjáð sig um það hvaða ávinning hann hefði 

af því að stunda sínar tómstundir. Flestir aðrir viðmælendur áttu erfitt með 

að skilgreina hvað þeir læra í tómstundunum fyrir utan það augljósa, að 

læra að sparka bolta eða að dansa, enginn nefnir stundvísi, samvinnu, 

skipulag, aukið sjálfstraust o.s.frv. nema að rannsakandi nefndi þessa þætti í 

upptalningu sem möguleg atriði. Kannski er það vegna aldurs sem flest 

þeirra eiga erfitt með að sjá tómstundirnar í víðara samhengi eða að þau 

skortir orð til að tjá sig. Samkvæmt Piaget miðast hugsun barna á þessum 

aldri við áþreifanlega hluti og tjáning þeirra vísar alltaf til hlutlægrar reynslu 

(Feldman, 2008). Því gæti verið að sum þessara barna hafi ekki enn öðlast 

góðan skilning á óhlutstæðum hugtökum. 

9.3 Vinátta 

Skoðað var hversu mikil vina- og félagatengsl barnanna eru og út frá því lagt 

mat á félagslega stöðu þeirra. Rannsóknir hafa sýnt að sjálfsskynjun og 

færni eru undir áhrifum félagslegra samskipta. Því skiptir máli hvaða 

tækifæri samfélagið býður börnum þegar þau eru á þeim aldri að þróa og 

þroska með sér félagsleg tengsl (Morrissey og Werner-Wilson, 2005). 

Í kenningu Eriksons (1995) um þróun sjálfsvitundar er lagður ákveðinn 

grunnur að þróun sjálfsmyndar á þeim aldri sem viðmælendur 

rannsóknarinnar eru á. Til að svo megi verða þurfa börnin að fá tækifæri til 

prófa sig áfram í þekkingarleit sinni og finna út á eigin spýtur hvernig 

samfélagið virkar. Þannig þroska þau smám saman með sér færni til að 

takast á við nýjar aðstæður. Ef þeim tekst að öðlast viðurkenningu og finna 

fyrir velgengni eru þau líklegri til að þróa með sér góða sjálfsmynd. 

Í rannsókninni kom fram að þeir einstaklingar sem voru virkastir í frítíma 

og tómstundastarfi töldu sig vera sterka félagslega og eiga marga vini. Sá 

drengur sem niðurstöður bentu til að hefði sterkustu félagslegu tengslin er 

mest að umgangast íslenska krakka í bæði frítíma og tómstundum. Sú stúlka 

sem er í hvað flestum tómstundum sá sjálfan sig sem hluta af 

bekkjarheildinni og taldi að þar væru þau flest öll vinir, þó svo að síðar hafi 

hún nafngreint einn sem besta vin en sá vinur býr ekki á landinu. Þessi 

stúlka hefur nógu mikið sjálfstraust til að velja þær tómstundir sem hana 

langar til að stunda og er fær um að mynda tengsl við önnur börn á þeim 

vettvangi. Þó hún eigi ekki marga „bestu vini“ er félagsleg staða hennar 

sterk. Niðurstöður sýna að hún er í góðum félagslegum tengslum á hverjum 

vettvangi fyrir sig. Ekki er hægt að sjá að tungumálakunnátta skipti 

höfðumáli varðandi  vina- og félagatengsl barnanna sem samræmist að 

vissu leyti því sem kom fram hjá kóresku börnunum í Bandaríkjunum að 

menningarleg aðlögun hefur meira að segja um félagslega virkni barna en 

tungumálakunnátta (Scott,  Lee,  Lee,  og Kim,  2005). Tomas sem er búinn 

að vera á Íslandi í 7 ár og Greta sem hefur verið hér í 2 ár eiga bæði „einn 

besta vin“ sem er íslenskur í báðum tilfellum.  

Þau börn sem umgangast aðallega einstaklinga frá sama upprunalandi og 

þau koma sjálf frá sýna veikustu vina- og félagatengslin. Þau umgangast 

færri og eru meira einangruð. Þau taka ekki þátt í skipulögðu 

tómstundastarfi en eru bæði að hugsa um að byrja. Drengurinn er aðallega í 

félagsskap með eldri einstaklingum í sínum frítíma. Stúlkan er ekki mikið að 

umgangast sína vinkonu eftir skóla og eyðir sínum frítíma aðallega heima. 

Samkvæmt Erikson (1995) skiptir það máli fyrir hvern einstakling að ná að 

þroska með sér kjark til að takast á við nýjar aðstæður jafnvel þó hann óttist 

að mistakast þá hefur það áhrif á sjálfstraust hans ef það heldur aftur af 

honum að prófa sig áfram í nýjum aðstæðum. Sú stúlka sem hafði tvisvar 

reynt að byrja í badminton, þó hún hafi hætt í bæði skiptin, þá hafði hún 

nógu mikið sjálfstraust til þess að reyna. 

9.4 Félagsleg færni 

Hér verður skoðað hvernig þátttaka í tómstundum tengist félagslegri hæfni 

barnanna. Börn þurfa að þjálfa með sér umhverfislæsi til að geta metið 

ólíkar aðstæður og hvernig á að bregðast við þeim.  Sjálft hugtakið „læsi” á 

við um færni nemenda í að skynja og draga ályktanir af fyrri vitneskju, 

hæfileikann til að nota vitneskjuna við nýjar aðstæður og færni til að leysa 

viðfangsefni við ólíkar kringumstæður.  Að öðlast þetta læsi er ævilangt ferli 

sem gerist við ólíkar aðstæður.  Einstaklingar öðlast þó ekki læsi á aðstæður 

nema með því að upplifa þær og setja í reynslubankann sinn (Hafþór 

Guðjónsson, 2008). 

Stúlkan sem tekur þátt í flestum tómstundum er opin og örugg með sig, 

hún sýnir góðan félagslegan þroska og virðist leysa úr ágreiningsmálum á 

yfirvegaðan hátt með því að gera gott úr hlutunum. Sá drengur sem er 

einna virkastur í frítíma og tómstundaiðkun sýndi einnig góðan félagslegan 

þroska í samskiptum við félaga sína. Öll börnin voru jákvæð og kurteis sem 

gefur til kynna jákvæða færniþætti í samskiptum. Samkvæmt Putnam 

(2000) er mikilvægt fyrir einstaklinga að vera virkir innan samfélagsins til að 

læra að þekkja samskiptareglur, siði og venjur. Hann telur að heiðarleiki og 

traust vinni á ágreiningi. Miðpunktur félagsauðs telur hann vera 

gagnkvæmni í samskiptum sem leiði af sér meiri samhjálp og styrkara 

samfélag. Samkvæmt Bourdieu (2007) getur félagslegur auður falist í 

samböndum, kunningsskap og fjölskyldutengslum sem einstaklingar geta 

síðan nýtt, sér til framdráttar. Í niðurstöðum rannsóknarinnar kom fram að 

þeir sem voru virkastir í tómstundastarfi sýndu sterkari félagsleg tengsl. Þeir 

sem voru lítið eða ekki virkir sýndu veikari félagsleg tengsl, voru meira 

heima og áttu það frekar á hættu að verða einmana. Þetta hefur samhljóm 

með niðurstöðum rannsókna sem skoðaðar voru hér á undan (Crawford og 

Manassis, 2011; Feldman og Matjasko, 1995; Hrefna Pálsdóttir, Inga Dóra 

Sigfúsdóttir, Jón Sigfússon og Álfgeir Logi Kristjánsson, 2011).  

Putnam (2000) telur að félagsauður hafi mikil uppeldisleg áhrif á börn, 

bæði í umhverfi þeirra og félagsleg áhrif. Hvernig unga fólkið lítur á eigin 

getu til að ná árangri er háð samspili við félagslegar aðstæður. Það felur 

meðal annars í sér hæfni í félagslegum samskiptum (Ragnhildur 

Bjarnadóttir, 2002). 

Niðurstöður rannsóknarinnar styrkja þá skoðun að þátttaka barna af 

erlendum uppruna í skipulögðu íþrótta- og tómstundastarfi skipti máli 

varðandi sjálfsmynd og félagslega færni þeirra og hafi jákvæð áhrif á 

félagsleg tengsl.  

Rannsóknin bendir til  að virkni þessara barnanna í tómstundum hafi 

áhrif á félagslegan þroska þeirra og samskipti. Þeir einstaklingar sem voru 

virkastir félagslega og höfðu mestu vina- og félagatengslin áttu góð 

samskipti við sína vini og höfðu þroska til komast hjá ágreiningi með 

samkomulegi eða með því að gera gott úr hlutunum.  





 

55 

10 Niðurlag 

Í tæknivæddum nútímaheimi, þar sem auðvelt er að finna sér afþreyingu 

þar sem ekki er krafist beinna samskipta við aðra einstaklinga, þá skiptir 

máli hvað börn aðhafast í frítíma sínum (Amalía Björnsdóttir, o.fl. 2009). 

Það er verkefni samfélagsins að leggja áherslu á að beina þeim inn á 

vettvang sem gefur þeim tækifæri til félagslegra samskipta með þátttöku í 

félagsstarfi sem veitir þeim ánægju og skapar grunn til jákvæðs þroska. 

Nokkrir þátttakenda vissu ekki hvað var í boði af tómstundum eða hvar þau 

ættu að leita sér upplýsinga um það. Það er því líklegt að þessir krakkar 

dragist að því sem er vinsælast eða heyra mest talað um hvað sé gaman, en 

áhugi þeirra spilar líka þar inn í.  Þau endast ekki nema þau finni sig innan 

hópsins í tómstundunum jafnvel þó viðfangsefnið höfði til þeirra. Í 

rannsókninni var ekki spurt um kostnað við þátttöku í tómstundunum sem 

getur verið einn af áhrifaþáttum hvort börn eru virk í tómstundum.  

Börn eru almennt bæði félagslynd og haldin mikilli athafnaþrá. Félagsleg 

færni er grunnur að farsælum samskiptum manna á milli, bæði með orðum, 

látbragði, tjáningu og ímynd. Að vera fær um að koma á framfæri 

hugsunum sínum, hugmyndum og skoðunum skiptir miklu máli fyrir velferð 

einstaklingsins. Slík hæfni felur í sér kunnáttu og færni, vitneskju um hvernig 

nýta megi kunnáttuna við ákveðnar aðstæður og trú á eigin getu til að ná 

árangri. Hæfnin og sú merking sem í hana er lögð tengist félagslegum 

aðstæðum. Með því að vera meðvituð um mikilvægi þess að öll börn eigi 

kost á því að taka þátt í skipulögðu tómstundastarfi við hæfi er betur hægt 

að leggja grunn að góðri félagsfærni (Amalía Björnsdóttir og fl., 2009; 

Feldman og Matjasko, 2005, Morrissey og Werner-Wilson, 2005) og um leið 

að félagsauði hvers einstaklings. 

Flest börn í dag lifa við flóknar félagslegar aðstæður sem birtist í uppeldi 

á skólastofnunum og á heimilum sem hafa margvísleg fjölskyldumynstur. 

Þessar aðstæður gera kröfur um félagslega hæfni og sveigjanleika í 

samskiptum. 

Tilgangur þessarar rannsóknar var ekki að leiða í ljós ný sannindi heldur 

gerð til að vekja athygli á mikilvægi þess að börn af erlendum uppruna nýti 

þau tækifæri sem eru í boði til andlegs og félagslegs þroska. Þær rannsóknir 

og kenningar sem nefndar hafa verið hér að framan sýna fram á mikilvægi 

þess að gæta vel að tækifærum barna og unglinga til félagslegs þroska svo 



 

56 

þau fái tækifæri til þróa persónulega hæfni og getu til að takast á við ný 

viðfangsefni sem styrkir sjálfsmynd þeirra. Einnig gefst þeim tækifæri til að 

mynda persónuleg tengsl við aðra sem hafa svipuð eða sömu áhugamál.  

Eins og fram kom í rannsókninni þá eru þeir einstakingar sem ekki taka 

þátt í skipulögðu tómstundastarfi meira að umgangast einstaklinga frá sama 

upprunalandi og þau koma sjálf frá sem sýna veikustu vina- og 

félagatengslin. Þau eru lengur að aðlagast sem getur stuðlað að meiri 

einangrun og einmanaleika. Í rannsókn Elsu Sigríðar Jónsdótur (2007b) kom 

fram að íslensku börnin sem fluttu með foreldrum sínum til Bandaríkjanna 

og sóttu þar skóla vildu umfram allt falla inn í hópinn, eignast vini og vera 

félagslega virk (Elsa Sigríður Jónsdóttir, 2007b).  

Trú á eigin getu er háð félagslegum aðstæðum (Erikson, 1995; 

Ragnhildur Bjarnadóttir, 2002). Góð eða slök félagshæfni hefur áhrif á 

sjálfsmynd einstaklingsins og hæfni hans til að skapa sér ánægjulegt líf. All 

flest fyrirtæki leita eftir einstaklingum með góða félagslega hæfni og 

kunnáttu í mannlegum samskiptum, færa til að vinna vel í hópi og hafa 

áhrif. Gott sjálfsöryggi og góð félagatengsl geta skipt verulegu máli, aukið 

einstaklingnum tilfinningalega vellíðan sem ýtir undir jákvæðan starfsvilja.  

Mikilvægt er að skoða með frekari rannsóknum áhrif skipulagðrar 

íþrótta- og tómstundastarfsemi á félagshæfni og sjálfsmynd barna- og 

unglinga. Með því er hægt að styrkja þessa starfsemi og vinna með jákvæða 

sjálfsmynd og persónulega færni með markvissum hætti. Í framhaldi af því 

er mikilvægt að kanna hvort börn af erlendum uppruna á þessum aldri séu 

almennt að nýta sér þær skipulögðu tómstundir sem eru í boði, hvers vegna 

þau taka þátt eða hvers vegna þau velja að gera það ekki. Eflaust væri gott 

að geta í framhaldinu lagt fyrir tengslakönnun fyrir þennan aldurshóp til að 

fá meiri sýn á félagatengslin. Einnig er verðugt að rannsaka hvort börn og 

unglingar stundi tómstundir vegna persónulegs eða félagslegs ágóða. 

Hafa þarf í huga að unnið sé markvisst að því að koma  upplýsingum um 

það sem er í boði til barna af erlendum uppruna svo þau megi njóta sín sem 

best í félagslegum þroska. Góð eða slök félagshæfni hefur áhrif á sjálfsmynd 

einstaklingsins og hæfni hans til að skapa sér ánægjulegt líf.  

